
ᑐᑭᓯᑎᑦᑎᒋᐊᕈᑎ 

ᐅᓇ 16−ᒋᓕᕐᒪᒍ ᐊᕐᕌᒍᑕᒫᖅᓯᐅᑏᑦ ᐅᓂᒃᑳᓕᐊᖑᖃᑦᑕᖅᓯᒪᔪᑦ ᐃᓗᐊᓂ ᑕᐃᒪᐃᒋᐊ-

ᖃᖅᑎᑕᐅᒻᒪᓐ ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᐅᑉ ᐊᒻᒪᓗ ᑭᖑᕝᕕᔪᔭᖓᑕ ᐱᖁᔭᐅᑉ. ᑖᓐᓇ 

ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᖅ ᐱᒋᐊᖃᖅᑎᑎᒻᒪᓐ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒥᒃ 

ᐅᓂᒃᑳᓕᐅᖃᑦᑕᕆᐊᖃᖅᑎᑎᓪᓗᓂ ᐊᕐᕌᒍᑕᒫᑦ ᒪᓕᒐᓕᐅᖅᕕᐅᑉ ᐅᖃᖅᑎᖓᓄᑦ ᐅᓂᒃᑳᖃᕐᓗᓂ 

ᐱᓕᕆᐊᕆᓯᒪᔭᖏᓐᓂᑦ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᐅᑉ. ᐅᓇ ᐅᓂᒃᑳᓕᐊᒥᓂᕋ ᐊᐃᑉᐸᕆᓕᖅᐹ 

ᐅᓂᒃᑳᓕᐊᕆᖃᑦᑕᖅᓯᒪᔭᒪ ᒪᓕᒐᓕᐅᖅᕕᒻᒧᓐ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᐅᓪᓗᖓ. 

ᑎᒃᑯᐊᖅᑕᐅᓚᐅᖅᓯᒪᔪᖓ ᓰᑏᕝᕙ 9, 2013−ᒥ ᐊᑕᓂᐊᕐᓗᖓ ᐊᕐᕌᒍᓄᑦ ᑕᓪᓕᒪᓄᑦ. ᐅᓇ 

ᐊᕐᕌᒍᑕᒫᖅᓯᐅᑎ ᐅᓂᒃᑳᓕᐊᖅ 2015 ᐅᖃᐅᓯᖃᖅᐳᖅ ᐊᑐᖅᑕᒥᓂᕐᓂᒃ ᐊᑯᓐᓂᖓᓂ ᓰᑏᕝᕙ 9, 

2014−ᒥᓐ ᑕᐃᑯᖓ ᓰᑏᕝᕙ 8, 2015−ᒧᓐ.  

 

ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᖅ 

ᑖᓐᓇ ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᖅ ᒪᓕᒐᓐᖑᖅᑎᑕᐅᒋᐊᓐᖓᓚᐅᖅᑐᖅ ᓯᕗᓕᖅᐹᖑᔪᓄᑦ 

ᒪᓕᒐᓕᐅᖅᑎᓄᑦ ᓄᓇᕗᒥ 2001-ᖑᑎᓪᓗᒍ. ᒪᓕᒐᕐᒨᖅᓯᒪᔪᖅ ᒪᓕᒐᓕᐅᖅᑏᑦ ᒪᓕᒐᓕᐅᖅᕕᒻᒥ 

ᐊᖏᖅᓯᒪᓂᕆᔭᖏᓐᓂᑦ ᐱᔨᑦᑎᕋᐃᓐᓇᓂᐊᕐᓗᑎᒃ ᑭᒃᑯᓕᒫᓂᒃ ᐱᑦᑎᐊᖏᓐᓇᓂᒃᑯᑦ ᐊᒻᒪᓗ 

ᓱᓕᑦᑎᐊᖏᓐᓇᕐᓗᑎᒃ.  ᐋᖅᑭᑦᑎᕆᔪᖅ ᒪᓕᑦᑕᐅᒋᐊᓕᓐᓂᒃ ᐊᒻᒪᓗ  ᓵᓐᖓᔭᐅᔾᔪᑎᒃᓴᓂᒃ 

ᒪᓕᒐᓕᐅᖅᑏᑦ ᐊᖏᖅᓯᒪᓂᖏᓐᓂᒃ ᐃᑲᔪᖅᓰᓯᒪᔪᒥᒃ. 

 

ᓱᓕᖅᑎᐊᕆᐊᖃᕐᓂᕐᒧᓐ ᐱᖁᔭᖅ ᐅᑯᓂᖓ ᑐᓐᖓᕕᓪᓗᐊᑕᖃᖅᐳᖅ: 

a) ᓱᓕᑦᑎᐊᖃᑦᑕᕐᓂᖅ ᓯᕗᓪᓕᐅᓪᓗᓂ ᖁᑦᑎᓂᖅᐹᖑᓪᓗᓂᓗ ᒪᓕᑦᑕᐅᒋᐊᖃᖅᐳᖅ 

ᓂᕈᐊᖅᑕᐅᓯᒪᔪᓄᑦ; 

b) ᓄᓇᕗᒥᐅᑕᐃᑦ ᐱᔪᓐᓇᐅᑎᖃᖅᐳᑦ ᓂᕆᐅᒋᔭᖃᕐᓂᕐᒥᒃ ᑕᐃᒃᑯᓂᖓ ᓂᕈᐊᓲᒥᓂᒃ 

ᒐᕙᒪᐅᓗᑎᒃ ᐊᐅᓚᑦᑎᓂᐊᕐᒪᑕ ᐊᒻᒪᓗ ᐋᖅᑭᑦᑎᕆᓯᒪᓗᑎᒃ ᐃᒻᒥᒃᑯᑦ ᐱᓕᕆᐊᕆᓲᒥᓂᒃ 

ᓴᖅᑭᔮᖅᑎᑎᑦᑎᐊᕐᓗᑎᒃ ᑕᖅᑲᐅᖓ ᐃᓄᓐᓄᑦ ᐱᓕᕆᓲᖑᒐᒥᒃ ᓱᓕᑦᑎᐊᖏᓐᓇᕋᓱᐊᖅᑐᑎᒃ, 

ᑕᐃᒫᒃ ᒪᓕᒐᓕᐅᖅᕕᐅᑉ ᐅᐱᒋᔭᐅᓂᖓ ᓱᕐᕋᑎᑦᑕᐃᓕᓗᓂᐅᒃ, ᐊᒻᒪᓗ ᑕᖅᑲᒃᑯᓄᖓ 

ᒪᓕᒐᓕᐅᖅᕕᒃ ᒪᓕᒐᓕᐅᖅᑎᖏᓪᓗ ᐅᐱᒋᔭᐅᖏᓐᓇᖁᓪᓗᒍ;  

c) ᒪᓕᒐᓕᐅᖅᑏᑦ ᐊᖏᖅᓯᒪᕗᑦ, ᓂᕈᐊᖅᑕᐅᓯᒪᓪᓗᑎᒃ ᐱᓕᕆᓪᓗᑎᒃ ᐊᒻᒪᓗ ᐃᒻᒥᒃᑯᑦ 

ᐱᓕᕆᓪᓗᑎᒃ, ᓱᓕᑦᑎᐊᖏᓐᓇᕋᓱᒋᐊᖃᖅᐳᑦ ᒪᑐᐃᖓᑦᑎᐊᕐᓗᑎᒃ, ᑕᑉᐲᓯᒪᓐᖏᓪᓗᑎᒃ, 

ᐃᓛᒃᑰᖓᑎᓪᓗᑎᒃ, ᐊᒻᒪᓗ ᓵᓐᖓᔭᒃᓴᐅᓂᖃᕐᓗᑎᒃ ᐱᓕᕆᐊᒥᑎᒍᑦ; ᐊᒻᒪᓗ 

d) ᒪᓕᒐᓕᐅᖅᕕᒃ ᐱᔨᑦᑎᕋᑦᑎᐊᓂᖅᐹᖑᔪᓐᓇᖅᑐᖅ ᓄᓇᕗᒥᐅᑕᕐᓂᒃ ᒪᓕᒐᓕᐅᖅᑎᐅᔪᑦ 

ᐊᔾᔨᒌᓐᖏᑦᑐᕈᓘᔭᕐᓂᒃ ᐃᖅᑲᓇᐃᔮᖃᓚᐅᖅᓯᒪᑉᐸᑕ ᐊᒻᒪᓗ ᐃᓚᐅᖏᓐᓇᕐᓗᑎᒃ 

ᒪᑭᒪᐅᑎᓕᕆᓂᕐᒧᓐ ᐃᓅᓯᓕᕆᓂᕐᒧᓪᓗ ᓄᓇᒥᓂ. 

 

 

ᓱᓕᑦᑎᐊᕋᓱᐊᕐᓂᒃᑯᑦ ᐱᑦᑎᐊᕋᓱᐊᕐᓂᑯᓪᓗ ᐱᓕᕆᒐᓱᐊᕐᓂᖅ ᑕᑯᓐᓈᑕᓪᓚᕆᐅᓲᖑᕗᖅ 

ᐃᓱᒪᑖᕈᑕᐅᓪᓗᓂ ᐅᑉᐱᕈᓱᓐᓂᐊᕐᒪᖔᕐᒥᓂᒃ ᓂᕈᐊᖅᑕᐅᓯᒪᔪᒥᒃ ᐊᒻᒪᓗ ᑭᒃᑯᓕᒫᓄᑦ 

ᐃᓱᒪᖅᓱᖅᑐᑎᒃ ᓂᕈᐊᖅᑐᑎᒃ ᓂᕈᐊᖅᑕᒥᓂᕐᓂᒃ. ᓄᓇᕗᒥᐅᑕᐃᑦ ᓂᕆᐅᒋᔭᖃᓲᖑᕗᑦ 

ᒪᓕᒐᓕᐅᖅᑎᖁᑎᒥᓂᒃ ᐱᓕᕆᖁᔨᓪᓗᑎᒃ ᒪᑐᐃᖓᑦᑎᐊᑐᒃᑯᑦ, ᑕᑉᐲᓯᒪᓐᖏᓂᒃᑯᑦ, ᐊᒻᒪᓗ 

ᐃᓛᒃᑰᖓᑎᓪᓗᑎᒃ. ᒪᓕᒐᓕᐅᖅᑏᑦ ᐱᓕᕆᐊᕆᒋᐊᓕᖏᑦ ᓂᕈᐊᖅᑕᐅᓯᒪᓪᓗᓂ ᓴᓐᖏᓂᖅᓴᐅᕗᑦ 

ᒪᓕᒐᓕᐅᖅᑎᐅᑉ ᐱᓕᕆᐊᕆᒋᐊᓕᖏᓐᓂᑦ ᐃᒻᒥᒃᑯᑦ ᐱᓕᕆᐊᖏᓐᓂᑦ.  

 

ᑖᓐᓇ ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᖅ ᓇᓗᓇᐃᖅᑐᐃᕗᖅ ᒪᓕᒐᓕᐅᖅᑏᑦ ᐱᑦᑎᐊᕆᐊᖃᕐᓂᒃᑯᑦ 

ᐱᒋᐊᖃᕐᓂᖏᓐᓂᑦ ᐅᑯᐊ ᐅᖃᐅᓰᑦ ᐊᑐᖅᑐᒋᑦ: 

(a) ᐱᓕᕆᖃᑦᑕᕐᓗᓂ ᐱᓕᕆᐊᕆᒋᐊᓕᒥᓂᒃ ᒪᓕᒐᓕᐅᖅᑎᐅᓪᓗᓂ ᐊᒻᒪᓗ ᐃᒻᒥᒃᑯᑦ 

ᐱᓕᕆᐊᒥᓂᒃ ᐋᖅᑭᑦᑎᕆᓯᒪᖃᑦᑕᕐᓗᓂ ᑕᐃᒫᒃ ᓱᕐᕋᑦᑕᐃᓕᑎᑦᑎᓂᕐᒥᒃ ᑕᖅᑲᒃᑯᓄᖓ 

ᐅᒃᐱᕆᔭᐅᖏᓐᓇᓂᕐᒥᒃ ᐊᒻᒪ  ᑕᑎᒋᔭᐅᖏᓐᓇᓂᕐᒥᒃ ᓱᓕᑦᑎᐊᖅᑐᒋᔭᐅᖏᓐᓇᕐᓂ-ᖓᓂᒃ, 

ᕿᑎᐊᓃᖏᓐᓇᕐᓂᖓᓂᒃ, ᐊᒻᒪᓗ ᐊᑕᐅᓯᕐᒥᒃ ᐃᑲᔪᖅᓰᑐᐃᓐᓇᖏᓐᓂᖓᓂᒃ ᒪᓕᒐᓕᐅᖅᑎᐅᔫᑉ; 

(b) ᕿᐱᓗᖃᑦᑕᕐᓗᓂ ᑐᓂᓯᔭᐅᒐᓱᒐᐃᒍᓂ ᑮᓇᐅᔭᓂᒃ ᐊᑭᓕᐅᑎᐅᒐᓱᐊᖅᑐᓂᒃ, ᑐᓂᕐᕈᓯᐊᓂᕐ 

ᐃᑲᔫᓯᐊᓂᓪᓘᓐᓃᑦ,  ᑕᒃᑯᐊ ᐱᑉᐸᒋᑦ ᑕᖅᑲᒃᑯᓄᖓ ᓱᕐᕋᑦᑕᐃᓕᑎᑦᑎ-ᓂᕐᒥᒃ ᑕᖅᑲᒃᑯᓄᖓ 

ᐅᒃᐱᕆᔭᐅᖏᓐᓇᓂᕐᒥᒃ ᐊᒻᒪ  ᑕᑎᒋᔭᐅᖏᓐᓇᓂᕐᒥᒃ ᓱᓕᑦᑎᐊᖅᑐᒋᔭᐅᖏᓐᓇᕐᓂᖓᓂᒃ, 

ᕿᑎᐊᓃᖏᓐᓇᕐᓂᖓᓂᒃ, ᐊᒻᒪᓗ ᐊᑕᐅᓯᕐᒥᒃ ᐃᑲᔪᖅᓰᑐᐃᓐᓇᖏᓐᓂᖓᓂᒃ ᒪᓕᒐᓕᐅᖅᑎᐅᔫᑉ 

ᓱᕋᑦᑎᕆᒐᔭᖅᑐᓂᒃ, ᐊᒻᒪᓗ ᖃᓄᓕᒫᖅ ᓱᓕᕆᓂᓕᒫᖏᓐᓂᑦ ᐱᑦᑎᐊᓂᕐᒪᖔᖅ ᐅᕗᖓᑦᑎᐊᖅ 

ᕿᒥᕐᕈᔭᐅᒐᓗᐊᖅᑲᑕ ᐱᑦᑎᐊᖏᓐᓂᕐᒥᒃ ᓇᓂᔭᒃᓴᖃᖅᕕᐅᖏᓪᓗᓂ;  

(c) ᐃᒻᒥᒃᑯᑦ ᐱᓕᕆᐊᒥᓂᒃ ᐋᖅᑭᑦᑎᕆᓯᒪᖃᑦᑕᕐᓗᓂ ᒪᓕᑦᑎᐊᖅᑎᓪᓗᒋᑦ ᐆᒪ ᐱᖁᔭᐅᑉ ᐃᓗᐊᓂ 

ᑎᑎᕋᖅᓯᒪᔪᓂᒃ ᐊᒻᒪᓗ ᐱᓕᕆᖃᑦᑕᕐᓗᓂ ᑲᖓᑐᐃᓐᓇᒃᑯᑦ ᐱᓕᕆᐊᖑᔪᓂᒃ ᐃᒻᒥᒃᑯᑦ 

ᖃᓂᒃᓴᓗᐊᕐᓂᕐᒥᒃ ᐱᑕᖃᖅᑎᑦᑎᑕᐃᓕᓗᓂ; ᐊᒻᒪ;    

(d) ᖃᓄᓕᒫᖅ ᐱᓗᐊᕐᓂᐅᖏᑦᑐᒃᑯᑦ ᐱᒐᓱᐊᕐᓂᖃᖃᑦᑕᕐᓗᓂ ᐋᖅᑮᖃᑎ-ᒌᑦᑎᑦᑎᓗᓂ ᐃᒻᒥᒧᓐ 

ᖃᓂᒋᓗᐊᖅᑕᖓᓂᑦ ᑭᒃᑯᓕᒫᑦ ᐱᓕᕆᔾᔪᑎᔭᖏᑦ ᓵᓚᖃᖅᑎᖔᕐᓗᒋᑦ. 

ᐊᒻᒪᓗ, ᑖᓐᓇ ᐱᖁᔭᖅ ᒪᓕᑦᑕᐅᒋᐊᖃᖅᑎᑎᒻᒥᔪᖅ ᐱᔭᕆᐊᖃᕐᓂᐅᔪᓂᒃ ᐊᒻᒪᓗ 

ᐱᔭᕆᐊᖃᓐᖏᓐᓂᐅᔪᓂᒃ ᓂᕈᐊᖅᑕᐅᓯᒪᔪᓄᑦ ᒪᓕᒐᓕᐅᖅᑎᓕᒫᓄᑦ, ᐅᑯᐊ ᐆᑦᑑᑎᒋᓗᒋᑦ: 

 ᐱᒋᐊᖃᕐᓂᖃᖅᑐᓂ ᖃᖓᒃᓂᖏᓐᓂ0020ᖅᑭᑎᖅᓯᒪᔪᓂ ᑐᓂᓯᖃᑦᑕᕐᓗᓂ 

ᑕᖅᑲᒃᑯᓄᖓ ᓴᖅᒍᑎᐅᔪᒥᒃ ᑎᑎᖅᑲᒥᒃ, ᓇᓗᓇᐃᖅᓯᓯᒪᔪᒥᒃ ᒪᓕᒐᓕᐅᖅᑎᐅᑉ 

ᐱᖁᑎᖏᓐᓂᑦ, ᐊᑭᓕᒃᓴᖏᓐᓂᑦ, ᓇᑭᓪᓗ ᓇᐅᔾᔭᓴᒻᒪᖅ, ᐊᓯᖏᓐᓂᓪᓗ. 

 

 ᐱᔭᕆᐊᖃᖅᑎᑕᐅᓐᖏᑦᑐᖅ “ᖄᖓᒍᒃᑲᓐᓂᖅ” ᑮᓇᐅᔭᖅᑖᕐᓂᐅᔪᓂᒃ, 

ᐱᔾᔪᓯᐊᕐᓂᐅᔪᓂᒃ, ᐅᕝᕙᓘᓐᓃᑦ ᐃᑲᔫᓯᐊᕐᓂᐅᔪᓂᒃ ᐊᑦᑐᐊᓂᖃᖅᑐᓂᒃ ᖃᓄᖅ 

ᒪᓕᒐᓕᐅᖅᑎ ᒪᓕᒐᓕᐅᖅᑎᐅᓗᓂ ᐱᓕᕆᒐᓱᓐᓂᐊᕐᒪᖔᖅ 

 

 ᐱᔭᕆᐊᖃᖅᑎᑕᐅᓐᖏᑦᑐᑦ ᑳᓐᑐᕌᑦᑖᓂᕐᒥᒃ ᓄᓇᕗᑦ ᒐᕙᒪᖓᓂ ᐅᕝᕙᓘᓐᓃᑦ 

ᓇᓕᐊᓐᓂᑐᐃᓐᓇᖅ ᒐᕙᒪᒃᑯᑦ ᑎᒥᖁᑎᖏᓐᓂ 

 

 ᐊᑦᑐᖅᑕᐅᑦᑕᐃᓕᒪᓗᓂ, ᐊᒻᒪᓗ ᐅᖃᐅᓯᖃᑦᑕᐅᑎᒋᖃᑦᑕᕐᓗᓂ ᐱᓕᕆᐊᖑᔪᓂᒃ 

ᐃᒻᒥᒧᓐ ᖃᓂᒃᓴᓗᐊᕋᐃᑉᐸᓐ 

 

 ᐱᔭᕆᐊᖃᖅᑎᑕᐅᓐᖏᑦᑐᖅ ᐊᑐᕐᓂᕐᓗᒐᓱᓐᓂᕐᒥᒃ ᑐᓴᐅᒪᔭᒥᓂᒃ 

ᐱᓕᕆᕕᒻᒥᐅᑕᕐᓂᒃ 

 

 ᐱᔭᕆᐊᖃᖅᑎᑕᐅᓐᖏᑦᑐᖅ ᐱᑦᑎᐊᖏᓐᓂᒃᑯᑦ ᐊᔭᐅᕆᒐᓱᐊᕐᓂᕐᒥᒃ 

 

 ᐱᔭᕆᐊᖃᖅᑎᑕᐅᓐᖏᑦᑐᖅ ᐱᑦᑎᐊᖏᓐᓂᒃᑯᑦ ᒪᓕᒃᓴᑎᑦᑎᒐᓱᐊᕐᓂᕐᒥᒃ 

 

ᐱᓕᕆᐊᖏᑦ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᐅᑉ 

ᑖᓐᓇ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ ᑎᒃᑯᐊᖅᑕᐅᓲᖑᔪᖅ ᓄᓇᕗᑦ ᑲᒥᓴᓇᖓᓄᑦ, ᒪᓕᑦᑐᓂ 

ᒪᓕᒐᓕᐅᖅᕕᐅᑉ ᐊᑐᓕᖁᔭᓕᐊᖓᓂᑦ. ᑖᓐᓇ ᑎᒃᑯᐊᖅᑕᐅᓯᒪᓂᖃᓲᖅ ᐊᕐᕌᒍᓄᑦ ᑕᓪᓕᒪᓄᑦ. 

ᑖᓐᓇ ᑲᒥᓴᓇ ᐃᒻᒥᒃᑰᖅᑐᓂ ᐱᓕᕆᔨᐅᑎᑕᐅᔪᖅ ᒪᓕᒐᓕᐅᖅᕕᒻᒧᓐ ᐊᒻᒪᓗ ᐲᖅᑕᐅᔪᓐᓇᕋᔭᖅᑐᓂ 

ᑭᓯᐊᓂ ᐱᔾᔪᑎᒃᓴᖃᖅᐸᓐ ᐅᕝᕙᓘᓐᓃᑦ ᐱᓕᕆᒋᐊᒃᓴᖅ ᑎᒥᖓ ᐊᔪᓕᖅᐸᓐ. ᑖᓐᓇ 

ᐊᖏᖅᑎᑕᐅᓯᒪᔪᖅ ᑲᒥᓴᓇᐅᑉ ᐱᓕᕆᐊᖏᓐᓂᑦ ᐱᓕᕆᐊᖃᕐᓂᐊᕐᓗᓂ ᐃᒻᒥᒃᑰᖓᑎᒐᓱᐊᕐᓗᓂ 

ᐊᒻᒪᓗ ᓴᖅᑮᖃᑦᑕᓂᐊᓐᖏᓪᓗᓂ ᑲᓐᖑᓇᖅᑐᓂᒃ ᑐᓴᐅᒪᔾᔪᑎᓂᒃ ᐅᖃᐅᔾᔨᒋᐊᕐᓂᐅᔪᓂᓪᓗ, 

ᑕᐃᒪᐃᒍᓐᓇᕋᓗᐊᕐᓗᓂ ᒪᓕᓪᓗᒍ ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᖅ ᒪᓕᓪᓗᒍ. ᐋᖅᑭᑦᑕᐅᔪᑦ 

ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒧᓐ ᐊᓯᓂᑦᑕᐅᖁᔭᐅᓗᑎᒃ ᐊᔪᐃᓐᓇᕆᐊᖅᑕᐅᒋᐊᖃᓐᖏᑦᑐᑦ.  

ᑖᔅᓱᒪ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᐅᑉ ᐱᓕᕆᐊᓪᓗᐊᑕᖓ ᑕᒪᓐᓇᐅᕗᖅ ᐃᑲᔪᕐᓂᕐᒥᒃ 

ᒪᓕᒐᓕᐅᖅᑎᓂᒃ ᒪᓕᒐᓕᐅᖅᑎᐅᓂᕐᒧᓐ ᐊᖏᖅᓯᒪᓂᖏᓐᓂᑦ ᑲᔪᓯᑦᑎᐊᑎᑦᑎᓂᕐᒥᒃ 

ᓱᓕᑦᑎᐊᖏᓐᓇᕐᓗᑎᒃ. ᑖᓐᓇ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓇᓴ ᐃᑲᔪᖅᑎᑦᓴᒫᖑᔪᖅ ᐊᑐᐃᓐᓇᐅᔪᖅ 

ᒪᓕᒐᓕᐅᖅᑎᓄᑦ. 

ᐃᓛᒃᑯᑦ ᒪᓕᒐᓕᐅᖅᑏᑦ ᑲᑎᒪᖃᑎᖃᕆᐊᓖᑦ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒥᒃ ᐃᓗᐊᓂ ᐅᓪᓗᑦ 

90 ᓂᕈᐊᖅᑕᐅᕕᒋᓚᐅᖅᑕᖓᓂᑦ ᓈᓚᐅᓐᖏᓐᓂᖏᓐᓂ, ᐊᒻᒪᓗ ᑭᖑᓂᐊᒍᑦ, ᐊᕐᕌᒍᑕᒫᖅ. ᑖᔅᓱᒪ 

ᑲᑎᒪᖃᑎᖃᕐᓂᐅᑉ ᐱᔾᔪᑎᓪᓗᐊᑕᖓ ᑕᒪᓐᓇᐅᕗᖅ ᕿᒥᕐᕈᖃᑎᖃᕐᓂᖅ ᐃᓗᓕᖏᓐᓂᑦ ᑕᖅᑲᐅᖓ 

ᓴᖅᑭᕐᓂᐅᓴᔭᖏᑕ ᐊᒻᒪᓗ ᐅᖃᐅᔾᔭᐅᒋᐊᕐᓗᑎᒃ ᒪᓕᒐᓕᐅᖅᑏᑦ ᐱᔭᕆᐊᖃᑐᐃᓐᓇᖅᑕᖏᓐᓂᑦ 

ᐱᓪᓚᕆᒋᐊᖃᖅᑕᖏᓐᓂᓪᓗ ᐃᓗᐊᒍᑦ ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᐅᑉ. ᑕᒪᒃᑯᐊᓕ ᐊᕐᕌᒍᑕᒫᑦ 

ᑲᑎᒪᖃᑎᒌᓐᓃᑦ ᐊᑯᓐᓂᖓᓂ, ᒪᓕᒐᓕᐅᖅᑏᑦ ᖃᖓᑐᐃᓐᓇᒃᑯᑦ ᖃᐅᔨᒋᐊᕈᓐᓇᖅᑐᑦ 

ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒧᓐ ᒪᓕᒐᓕᐅᖅᑎᐅᓪᓗᑎᒃ ᓱᒋᐊᖃᕐᓂᖏᓐᓂᑦ ᐱᖁᔭᖅ ᒪᓕᓪᓗᒍ.  

ᑕᖅᑲᒃᑯᓄᖓ ᓴᖅᑮᔾᔪᑎᑦ ᑎᑎᖅᑲᑦ 

ᐃᓘᓐᓇᑎᒃ 21 ᐊᑕᔪᑦ ᒪᓕᒐᓕᐅᖅᑏᑦ ᑐᓂᓯᓚᐅᖅᑐᑦ ᐊᕐᕌᒍᑕᒫᖅᓯᐅᑎᒥᓂᒃ ᑕᖅᑲᐅᖓ 

ᓴᖅᑮᔾᔪᑎᒥᓂᒃ ᑎᑎᖅᑲᒥᒃ (ᑕᑕᑎᕆᐊᓕᒃ 1) ᓯᕗᓂᐊᒍᑦ ᒪᑐᕕᒃᓴᖓᑕ ᔮᓐᓄᐊᓕ 30, 2015. 

ᑕᐃᓐᓇ ᒪᓕᒐᓕᐅᖅᑎ ᓂᕈᐊᖅᑕᐅᔪᔪᖅ ᐅᖅᑯᕐᒥᐅᒥ ᐊᑯᓐᓂᖓᒍᑦ ᓂᕈᐊᕐᓂᒃᑯᑦ ᕖᕝᕗᐊᕆ 9, 

2015-ᒥ ᑐᓂᓯᓚᐅᖅᑐᖅ ᓯᕗᓪᓕᖅᐹᖁᑎᒥᓂᒃ ᑕᖅᑲᐅᖓ ᓴᖅᑮᔾᔪᑎᒥᓂᒃ ᑎᑎᖅᑲᒥᒃ ᐃᓗᐊᓂ 

ᐅᓪᓗᑦ 90 ᐱᕕᖃᕐᓂᖓᑕ ᒪᓕᓪᓗᒍ ᓈᓴᐅᑎᓕᑦ 5-ᒥᑦ ᐱᖁᔭᕐᒥ. ᐊᕐᕌᒎᓯᒪᔪᒥ ᐊᓂᒍᖅᑐᒥ, 

ᒪᓕᒐᓕᐅᖅᑏᑦ ᑐᓂᓯᓚᐅᖅᑐᑦ ᐃᓚᒋᐊᕈᑎᖓᓂᒃ ᑕᖅᑲᐅᖓ ᓴᖅᑮᒍᑎᐅᔪᒥᒃ ᑎᑎᖅᑲᒥᒃ 

(ᑕᑕᑎᕆᐊᓕᒃ 2) ᐅᕝᕙᓘᓐᓃᑦ ᓴᖅᑮᒍᑎᐅᔪᒥᒃ ᑐᓂᕐᕈᑎᓂᒃ ᐱᑖᒥᓂᖏᓐᓂᑦ ᐊᒻᒪᓗ ᐃᒻᒥᒃᑯᑦ 

ᐃᑲᔫᓯᐊᒥᓂᖏᓐᓂᑦ (ᑕᑕᑎᕆᐊᓕᒃ 3), ᑕᐃᒪᐃᖁᔭᐅᓕᕋᐃᒐᒥᒃ ᓱᓕᑦᑎᐊᕆᐊᖃᕐᓂᕐᒧᓐ 

ᑲᒥᓴᓇᒧᓐ, ᐅᕝᕙᓘᓪᓃᑦ ᒪᓕᒐᓕᐅᖅᑏᑦ ᓇᒻᒥᓂᖅ ᑕᐃᒪᐃᒋᐊᖃᖅᑐᒋᓕᕋᐃᒐᒥᒃ. ᑕᒪᒃᑯᐊ 

ᐃᓘᓐᓇᑎᑦ ᑕᖅᑲᐅᖓ ᓴᖅᑮᒍᑎᒥᓃᑦ ᑎᑎᖅᑲᐃᑦ ᐊᑐᐃᓐᓇᐅᔪᖅ ᖃᐅᔨᓴᖅᑕᐅᔪᒪᑉᐸᑕ 

ᑭᒃᑯᑐᐃᓐᓇᕐᓄᑦ ᑕᐃᑲᓂ ᒪᓕᒐᓕᐅᖅᕕᐅᑉ ᑎᑎᕋᖅᑎᖓᑕ ᐊᓪᓚᕝᕕᖓᓂ. 

ᐊᕐᕌᒍᑕᒫᖅ ᑲᑎᒪᖃᑎᖃᖃᑦᑕᕐᓂᖅ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒥᒃ 

ᒪᐃ 2015-ᒥ ᑲᑎᒪᖃᑎᖃᓚᐅᖅᑐᖓ ᐃᓛᒃᑯᑦ ᒪᓕᒐᓕᐅᖅᑎᓕᒫᓂᒃ ᐅᓄᑑᖃᑎᒋᕙᑦᑐᒋᑦ 

ᕿᒥᕐᕈᓂᐊᕋᒃᑭᑦ ᐃᓗᓕᖏᑦ ᒫᓐᓇᓕᓴᐅᓛᑦ ᑕᖅᑲᐅᖓ ᓴᖅᑮᔾᔪᑎᖏᑦ ᑎᑎᖅᑲᖏᑦ, ᐊᒻᒪᓗ 

ᕿᒥᕐᕈᑲᓐᓂᖅᑐᑎᒍ ᓇᓗᓇᐃᖅᑐᖅᓯᒪᔪᑦ ᒪᓕᒋᐊᖃᑐᐃᓐᓇᖅᑕᖏᓪᓗ ᐃᓗᐊᓂ 

ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᐅᑉ, ᐊᒻᒪᓗ ᑭᐅᔪᓐᓇᕐᓂᐊᕋᒪ ᖃᓄᑐᐃᓐᓇᖅ ᑖᒃᑯᐊ 

ᓱᒋᐊᖃᕐᓂᐅᔪᑦ ᐊᐱᖅᑯᑎᒃᓴᖃᖅᕕᐅᑉᐸᑕ. ᑕᐃᒪᓕ, ᐃᓛᒃᑯᑦ ᐃᓘᓐᓇᑎᒃ ᒪᓕᒐᓕᐅᖅᑏᑦ 

ᒪᓕᑦᑎᐊᖅᓯᒪᕗᑦ ᐱᖁᔭᖅᑎᒍᑦ ᐱᒋᐊᖃᕐᓂᕐᒥᓂᒃ ᑲᑎᒪᖃᑎᖃᕐᓂᕐᒥᒃ ᓱᓕᑦᑎᐊᕆᐊᖃᕐᓂᕐᒧᓐ 

ᑲᒥᓴᓇᐅᔪᒥᒃ. 

 

ᑲᑎᒪᖃᑎᖃᕐᓂᒃᑲ ᐅᖃᖃᑎᖃᕐᓂᒃᑲᓗ ᐃᓛᒃᑯᑦ ᒪᓕᒐᓕᐅᖅᑎᓂᑦ ᑭᒃᑯᑐᐃᓐᓇᕐᓄᑦ 

ᑐᓴᖅᑕᐅᒋᐊᖃᓲᖑᓐᖏᓚᑦ. 

 

ᖃᐅᔨᒋᐊᖅᕕᖃᖃᑦᑕᕐᓂᖅ ᐅᖃᐅᔾᔨᐅᒋᐊᖃᑦᑕᓂᕐᓗ 

ᑕᐃᒫ ᐅᖃᖅᑲᐅᒐᒪ ᐅᕙᓂ ᐅᓂᒃᑳᓕᐊᒥᓂᕐᓂ, ᓇᓕᐊᑐᐃᓐᓇᖅ ᒪᓕᒐᓕᐅᖅᑎ ᖃᖓᑐᐃᓐᓇᒃᑯᑦ 

ᖃᐅᔨᒋᐊᖅᕕᖃᕈᓐᓇᖅᑐᖅ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᐅᔪᒥᒃ ᐅᖃᐅᔾᔭᐅᒋᐊᕈᒪᓗᓂ 

ᐱᒋᐊᖃᕐᓂᕆᔭᖏᓐᓂᑦ ᐃᓗᐊᓂ ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᐅᑉ. ᑕᒪᒃᑯᐊ ᖃᐅᔨᒋᐊᕐᓃᑦ, 

ᐊᒻᒪᓗ ᐅᖃᐅᔾᔭᐅᒋᐊᕐᓃᑦ, ᐅᖃᐅᓯᑐᐃᓐᓇᖅᑎᒍᑦ, ᑎᑎᖅᑲᖅᑎᒍᓪᓘᓐᓃᑦ, ᑲᓐᖑᓇᖅᑑᑎᑕᐅᕗᑦ; 

ᖃᑦᑏᓐᓇᖁᓗᓐᓂᒃ ᐃᓚᖏᓐᓂᑦ ᓇᓗᓇᐃᖅᑕᐅᓯᒪᕙᒌᖅᑐᓂᑦ ᓯᓚᑖᒎᕈᓐᓇᖅᑐᖃᕋᓗᐊᖅᑐᓂ. 

ᐊᕐᕌᒎᕋᑖᖅᓯᒪᔪᒥ, ᒪᓕᒐᓕᐅᖅᑏᑦ ᑕᕝᕙᑦᑕᐅᑎᒋ ᓄᖅᑲᖓᔾᔪᑎᖃᖅᑑᔮᕋᑎᒃ 

ᖃᐅᔨᒋᐊᕈᓐᓇᖅᐸᓚᐅᖅᑐᑦ ᐅᖃᐅᔾᔭᐅᒋᐊᕈᒪᓪᓗᑎᒃ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᐅᔪᒧᓐ, 

ᐱᓗᐊᖅᑐᒥ ᓯᕗᓂᐊᒍᑦ ᓱᒋᐊᓚᐅᕋᑎᒃ ᐱᓕᕆᐊᕆᒍᒪᔭᒥᓂᒃ, ᑕᒪᒃᑯᓂᖓ ᐱᓕᕆᓂᐅᔪᓂᒃ 

ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᕐᒥᒃ ᓱᕋᐃᑐᐃᓐᓇᕆᐊᖃᖅᑐᒋᔭᒥᓂᒃ. ᐊᑕᖏᐸᓗᑦᑐᑎᒃ 

ᖃᐅᔨᒋᐊᕐᓃᑦ ᖃᕋᓴᐅᔭᒃᑯᑦ ᑎᑎᖅᑲᖅᑎᒎᖓᓚᐅᖅᑐᑦ, ᐃᓛᓐᓂᒃᑯᑦ ᐅᖄᓚᐅᑎᒃᑯᑦ, ᐊᒻᒪᓗ 

ᐃᓛᓐᓂᒃᑯᑦ ᑕᑯᓐᓈᖃᑦᑕᐅᑎᓪᓗᓄ ᑲᑎᒪᖃᑎᒌᑦᑐᓄᒃ. 

 

ᐊᔾᔨᒌᓐᖏᑦᑐᓂᒃ ᐱᔾᔪᑎᖃᖅᑐᑎᒃ ᒪᓕᒐᓕᐅᖅᑏᑦ ᐅᖃᐅᔾᔭᐅᒋᐊᕈᒪᕙᓚᐅᖅᑐᑦ ᐊᕐᕌᒎᕋᑖᖅᓯᒪᔪᒥ: 

ᐱᓕᕆᐊᖑᔪᒧᓐ ᐃᒻᒥᒃᑯᑦ ᖃᓂᒃᓴᓗᐊᖅᑐᒋᔪᑦ (ᓈᓴᐅᑎᓕᒃ 8 ᐊᒻᒪ 15 ᐱᖁᔭᕐᒥ); ᐊᔾᔨᐅᖏᑦᑐᑦ 

ᐃᓱᓕᑦᑕᖅᕕᖃᖅᑎᑦᑎᔪᑦ ᒥᓂᒡᑕᐃᑦ ᐱᓕᕆᐊᕆᒍᓐᓇᖅᑕᖏᓐᓂᑦ ᐱᓕᕆᓂᖓᑕ ᓯᓚᑖᒍᑦ 

(ᓈᓴᐅᑎᓕᒃ 16-17); ᑐᑭᓯᑎᑦᑎᒋᐊᕈᑎᓂᒃ ᐃᓚᓕᐅᑎᔭᐅᒋᐊᖃᓐᖏᑦᑐᓂᒃ 

ᐃᓚᓕᐅᑎᔭᐅᒋᐊᓕᓐᓂᓪᓗ ᑕᖅᑲᐅᖓ ᓴᖅᑮᒍᑎᐅᔪᓂ ᑎᑎᖅᑲᓂ (ᓈᓴᐅᑎᓕᒃ 5 ᐊᒻᒪᓗ 

ᑕᑕᑎᕆᐊᓖᑦ 1, 2 ᐊᒻᒪ 3); ᐱᒋᐊᖃᖅᑎᑕᐅᓐᖏᓐᓂᖅ ᖄᖓᒍᒃᑲᓐᓂᖅ ᑮᓇᐅᔭᖅᑖᓂᒃ, 

ᐱᔾᔪᓯᐊᕐᓂᒃ ᐅᕝᕙᓘᓐᓃᑦ ᐃᑲᔫᓯᐊᓂᒃ ᐊᑦᑐᐊᓂᖃᖅᑐᓂᒃ ᖃᓄᖅ ᒪᓕᒐᓕᐅᖅᑎ 

ᐱᓕᕆᒐᓱᓐᓂᖃᕐᓂᐊᕐᒪᖔᖅ ᒪᓕᒐᓕᐅᖅᑎᐅᓪᓗᓂ ᐱᓕᕆᐊᒥᓂᒃ (ᓈᓴᐅᑎᓕᒃ 13); 

ᓇᓗᓇᐃᖅᓯᒪᔪᑦ ᐱᓕᕆᑦᑎᐊᕐᓂᐅᔪᓐᓇᖅᑐᑦ ᒪᓕᒐᓕᐅᖅᑎᒧᓐ ᐊᑐᖅᑕᐅᔪᓐᓇᖅᑐᖅ ᐱᔾᔪᔾᔨᓗᓂ 

ᓂᕈᐊᖅᑎᒋᓯᒪᔭᒥᓂᒃ (ᓈᓴᐅᑎᓕᒃ 12), ᐊᒻᒪᓗ ᐱᑦᑎᐊᖏᓐᓂᒃᑯᑦ ᐊᔭᐅᕆᓂᐅᔪᓐᓇᖅᑐᓂᒃ 

ᒐᕙᒪᒃᑯᑦ ᐋᖅᑭᒐᓱᐊᖅᑕᖓᓂᒃ ᖃᑭᕚᓪᓕᑎᑦᑎᒐᓱᐊᕐᓗᓂ ᐊᑕᐅᓯᕐᒥᒃ ᐃᓄᒻᒥᒃ (ᓈᓴᐅᑎᓕᒃ 10). 

ᑖᒃᑯᐊ ᒪᕐᕉᒃ ᐊᒥᓱᐊᖅᑎᓛᖑᓪᓗᑎᒃ ᖃᐅᔨᒋᐊᕈᑎᐅᓲᒃ ᑖᒃᑯᐊᖑᕘᒃ ᐃ) ᐱᓕᕆᐊᖑᔪᒥᒃ ᐃᒻᒥᒃᑯᑦ 

ᖃᓂᒃᓴᓗᐊᖅᑐᒋᓂᖅ ᐊᒻᒪ ᐱ) ᐱᓂᐊᕆᐊᒃᓴᖅ ᐊᒻᒪᓗ/ᐅᕝᕙᓘᓐᓃᑦ ᓴᖅᑮᓂᐊᕆᐊᒃᓴᖅ 

ᑕᖅᑲᐅᖓ ᐱᓐᓂᕋᒥ ᑮᓇᐅᔭᖅᑖᒥᒃ, ᐱᔾᔪᓯᐊᒥᒃ, ᐅᕝᕙᓘᓐᓃᑦ ᐃᑲᔫᓯᐊᕐᒥᒃ ᐊᑦᑐᐊᓂᖃᖅᑐᒥᒃ 

ᒪᓕᒐᓕᐅᖅᑎᐅᑉ ᐱᓕᕆᒐᓱᐊᕐᓂᖓᓂᒃ ᒪᓕᒐᓕᐅᖅᑎᐅᓪᓗᓂ. 

 

ᐅᖃᐅᓯᕆᐊᕐᔪᓪᓗᒋᑦ ᐱᔾᔪᓯᐊᑦ ᐊᒻᒪᓗ ᐃᒻᒥᒃᑯᑦ ᐃᑲᔫᓯᐊᓕᕆᓂᖅ, ᐊᒻᒪᓗ ᑕᒪᑐᒪ 

ᑐᑭᓯᓂᕐᓄᑦᑕᐅᒍᑎᒋᔾᔮᓲᖓ. ᑖᓐᓇ ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᖅ ᐱᔭᕆᐊᖃᖅᑎᑎᓐᖏᒻᒪᓐ 

ᒪᓕᒐᓕᐅᖅᑎᓂᒃ ᐊᖏᕐᓂᕐᒥᒃ ᑐᓂᓯᔭᐅᒐᓱᐊᕈᑎᒃ ᐱᔾᔪᓯᐊᕐᒥᒃ ᐅᕝᕙᓘᓐᓃᑦ ᐃᒻᒥᒃᑯᑦ ᐃᑲᔫᓯᐊᕐᒥᒃ 

ᐊᑦᑐᐊᓂᖃᖅᑐᒥᒃ ᖃᓄᑎᒋ ᑕᒪᑐᒥᖓ ᐱᓕᕆᐊᖃᕐᓂᐊᕐᒪᖔᖅ ᒪᓕᒐᓕᐅᖅᑎᐅᓗᓂ. 

ᓯᓚᑖᒎᕈᓐᓇᐅᑎᖃᖅᑐᐃᑦ, ᓇᓗᓇᐃᖅᑐᖅᓯᒪᔪᓂᒃ ᐃᓗᓕᖏᓐᓂ ᓈᓴᐅᑎᓕᓐᓂ 13(2) ᐱᖁᔭᐅᑉ 

ᐃᓗᐊᓂ. ᑕᒪᒃᑯᐊ ᐱᖁᔭᐅᑉ ᓯᓚᑖᒎᕈᓐᓇᐅᑎᖏᑦ ᐱᓪᓗᒋᑦ (ᑕᒪᒃᑯᓄᖓ ᑐᓂᕐᕈᓯᐊᓄᑦ 

ᐅᕝᕙᓘᓐᓃᑦ ᐃᒻᒥᒃᑯᑦ ᐃᑲᔫᓯᐊᓄᑦ ᐊᖏᖅᑕᐅᔪᓐᓇᖅᑐᓄᑦ) ᑖᓐᓇ ᐱᖁᔭᖅ 

ᐃᒪᐃᒋᐊᖃᖅᑎᑦᑎᕗᖅ, ᑖᓐᓇ ᒪᓕᒐᓕᐅᖅᑎ ᓴᖅᑮᓗᓂ ᑕᖅᑲᐅᖓ ᑎᑎᖅᑲᒥᒃ 

ᓇᓗᓇᐃᖅᓯᓯᒪᔪᒥᒃ ᑭᓲᓐᓂᕐᒪᖔᖅ ᐱᔾᔪᓯᐊᖓ, ᓇᑭᓐᖔᓂᕐᒪᖔᖅ ᐊᒻᒪᓗ 

ᖃᓄᐃᓕᐅᖅᑐᖃᖅᑎᓪᓗᒍ ᑐᓂᔭᐅᓐᓂᕐᒪᖔᖅ ᐊᖏᖅᑕᒥᓂᐅᓪᓗᓂᓗ. ᑖᓐᓇ ᑕᖅᑲᐅᖓ 

ᓴᖅᑮᓂᖅ ᐊᑐᖅᑕᐅᖏᓐᓇᕆᐊᓕᒃ ᖃᖓᑐᐃᓐᓇᒃᑯᑦ ᐱᔾᔪᓯᐊᖅᑖᖑᔪᖅ/ᐃᑲᔫᓯᐊᖅᑖᖑᔪᖅ 

ᑮᓇᐅᔭᖅᑎᒍᑦ ᐊᑭᖃᖅᐸᓐ $400.00 ᐅᖓᑖᓂᑦ. ᑕᐃᒪ ᑐᑭᓯᓂᕐᓗᑦᑐᖃᓲᖑᒻᒪᓐ ᑕᒪᒃᑯᐊ 

ᒪᓕᒐᓕᐅᖅᑏᑦ ᖃᖓᑐᐃᓐᓇᒃᑯᑦ ᐱᔾᔪᓯᐊᖅᑖᕈᓐᓇᖅᑐᒋᔭᐅᓪᓗᑎᒃ ᐃᑲᔫᓯᐊᕐᒥᓘᓐᓃᑦ 

$400.00−ᒥᑦ ᐅᖓᑖᓄᑦ ᐊᑭᖃᕐᓂᓐᖏᑐᐊᖅᑲᑕ. ᑐᑭᓯᓇᖅᓯᑎᒋᐊᕐᓗᒍ, ᑖᓐᓇ $400. ᒪᓕᒐᖅ 

ᑐᕌᖓᔪᖅ ᑕᐃᒃᑯᓄᖓᑐᐊᖅ ᐊᖏᖅᑕᐅᔪᓐᓇᖅᑐᓄᑦ ᐱᔾᔪᓯᐊᕐᓄᑦ ᐅᕝᕙᓘᓐᓃᑦ ᐃᒻᒥᒃᑯᑦ 

ᐃᑲᔫᓯᐊᕐᓄᑦ, ᐆᑦᑑᑎᒋᓗᒍ, ᒪᓕᑦᑎᐊᖅᐸᓐ ᓯᓚᑖᒎᕈᓐᓇᖅᑎᑕᒥᒃ ᑕᐃᔭᐅᓯᒪᔪᒥᒃ ᐃᓗᓕᖏᓐᓂ 

ᓈᓴᐅᑎᓕᒻᒥᒃ 13(2). ᑖᓐᓇᓕ $400.00 ᐃᓱᒋᑎᑕᖅ ᐊᑑᑎᖃᖅᑐᖅ ᑕᒪᐅᓇᑐᐊᖅ 

ᐋᖅᑮᒍᑕᐅᓗᓂ ᐊᖏᖅᑕᐅᔪᓐᓇᖅᑐᖅ ᐱᔾᔪᓯᐊᖅ ᐃᑲᔫᓯᐊᕐᓘᓐᓃᑦ ᑕᖅᑲᐅᖓ 

ᓴᖅᑭᖅᑕᐅᒋᐊᖃᕐᓂᐊᕐᒪᖔᖅ.   ᖃᓄᐃᑦᑐᑐᐃᓐᓇᖅ   ᐱᔾᔪᓯᐊᖅ  ᐃᑲᔫᓯᐊᕐᓘᓐᓃᑦ  ᐱᔭᐅᔪᖅ  

ᒪᓕᒐᓕᐅᖅᑎᒧᓐ ᐃᓗᐊᒎᖓᔪᓐᓇᖏᑦᑐᖅ ᓯᓚᑖᒎᕈᓐᓇᐅᑎ 13(2), ᖃᑦᑎᑐᐃᓐᓇᕐᒥᒃ 

ᐊᑭᓕᒥᓂᐅᒐᓗᐊᖅᐸᓐ, ᓱᕋᐃᓂᐅᕗᖅ ᐃᓗᓕᖏᓐᓂᑦ ᓈᓴᐅᑎᓕᒻᒥᒃ 13 ᓱᓕᑦᑎᐊᕆᐊᖃᕐᓂᕐᒧᓐ 

ᐱᖁᔭᕐᒥ. 

 

ᖁᕕᐊᓱᑦᑐᖓ ᐅᖃᕆᐊᒃᓴᖅ, ᐊᑕᖏᑦᑎᐊᖅᑐᑎᒃ, ᒪᓕᒐᓕᐅᖅᑎᓕᒫᑦ ᐊᖏᖅᓯᒪᕗᑦ 

ᒪᓕᒃᓯᒪᓪᓗᑎᓪᓗ ᐅᖃᐅᔾᔭᐅᒋᐊᕐᓂᕐᒥᓂᒃ ᐊᑐᓕᖁᔭᓕᐊᖏᓐᓂᓪᓗ ᓱᓕᑦᑎᐊᕆᐊᖃᕐᓂᕐᒧᓐ 

ᑲᒥᓴᓇᐅᑉ ᐊᕐᕌᒎᓯᒪᔪᒥ ᐊᓂᒍᖅᑐᒥ. 

 

ᖃᓄᐃᓐᓂᒥᓂᕐᓂᒃ ᖃᐅᔨᓴᕐᓂᓐᓚᕇᑦ 

ᐊᒻᒪᓗ, ᑖᓐᓇᓪᓗᐊᑕᖅ “ᐅᖃᐅᔾᔨᒋᐊᖅᑎᐅᓂᕐᒧᓐ” ᐱᓕᕆᐊᕆᔭᖓ ᓱᓕᑦᑎᐊᕆᐊᖃᕐᓂᕐᒧᓐ 

ᑲᒥᓴᓇᐅᑉ ᒪᓕᒐᓕᐅᖅᑏᑦ ᐱᓪᓗᒋᑦ, ᑖᓐᓇ ᑲᒥᓴᓇ ᖃᓄᐃᓐᓂᒥᓂᕐᓂᒃ ᖃᐅᔨᓴᖅᑎᐅᒻᒥᔪᖅ 

ᖁᔭᐅᑉ ᐃᓗᐊᒍᑦ, ᐆᑦᑑᑎᒋᓗᒍ, ᖃᐅᔨᓴᕈᓐᓇᖅᑐᖅ ᖃᐅᔨᒐᓱᐊᕐᓗᓂ ᒪᓕᒐᓕᐅᖅᑎᐅᔪᖅ 

ᐱᖁᔭᕐᒥᒃ ᓱᕋᐃᓯᒪᒻᒪᖔᖅ. 

ᒪᓕᒐᓕᐅᖅᑎᒥᒃ ᐱᑯᑦᑐᓐᓂᕋᐃᔪᐃᑦ (ᐆᑦᑑᑎᒋᓗᒍ, ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᕐᒥᒃ 

ᓱᕋᐃᓂᕋᐃᔪᑦ) ᑎᑎᖅᑲᓐ ᐱᔭᐅᓲᖑᔪᑦ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒧᓐ ᐊᒻᒪᓗ 

ᖃᐅᔨᓴᖅᑕᐅᓪᓗᑎᒃ ᐅᓂᒃᑳᓕᐅᕈᑕᐅᓪᓗᑎᓪᓗ ᒪᓕᑦᑐᒍ ᐊᑐᐊᒐᖅ ᓇᓗᓇᐃᖅᑐᖅᓯᒪᔪᖅ 

ᐃᓗᓕᖏᓐᓂ ᓈᓴᐅᑎᓕᓐᓂ 36ᒥᑦ-45ᒧᓐ ᐱᖁᔭᕐᒥ. 

ᑭᓇᑐᐃᓐᓇᑦᑎᐊᖅ, ᐱᖃᓯᐅᔾᔭᐅᓪᓗᓂ ᒪᓕᒐᓕᐅᖅᑎᐅᖃᑕᐅᔪᖅ, ᑐᒃᓯᕋᕈᓐᓇᖅᑐᖅ ᑖᓐᓇ 

ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ ᕿᒥᕐᕈᖁᓗᓂᐅᒃ ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᕐᒥᒃ 

ᒪᓕᒐᓕᐅᖅᑎᒥᒃ ᓱᕋᐃᓂᐅᓂᕋᐃᓯᒪᔪᒥᒃ. ᑕᐃᒪ ᓇᓗᓇᐃᖅᑕᐅᓯᒪᔪᖃᕐᒥᔪᖅ ᐊᖏᔪᖅᑲᐅᑎᐅᔪᓂᒃ 

ᒐᕙᒪᒃᑯᓐᓄᑦ ᐃᖅᑲᓇᐃᔭᖅᑎᐅᔪᓂᒃ ᕿᒥᕐᕈᒋᐊᖁᔨᒋᐊᖃᓐᖏᑦᑐᓂᒃ ᓱᓕᑦᑎᐊᕆᐊᖃᕐᓂᕐᒧᓐ 

ᑲᒥᓴᓇᒥᒃ. ᑕᒪᒃᑯᐊ ᐃᖅᑲᓇᐃᔭᖅᑏᑦ ᑎᑎᖅᑕᐅᓯᒪᔪᑦ ᐃᓗᓕᖏᓐᓂ ᓈᓴᐅᑎᓕᒻᒥ 36(1.1) 

ᐱᖁᔭᕐᒥ. ᒪᓕᒐᓕᐅᖅᕕᒃ ᓇᒻᒥᓂᖅ ᑕᐃᒪᐃᒍᓐᓇᖅᑐᖅ, ᐱᖁᔨᕗᖔᕈᑎᑎᒍᑦ 

ᕿᒥᕐᕈᒋᐊᖁᔨᒍᓐᓇᖅᑐᖅ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒥᒃ. ᓄᓇᕗᑦ ᓯᕗᓕᖅᑎᖓ ᒥᓂᔅᑕᐅᔪᒥᒃ 

ᕿᒥᕐᕈᔭᐅᒋᐊᖁᔨᒍᓐᓇᖅᑐᖅ. ᑕᓐᓇ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ ᓇᒻᒥᓂᖅ 

ᕿᒥᕐᕈᒋᐊᕈᓐᓇᕐᒥᔪᖅ ᑕᐃᒪᐃᒍᒪᓕᑐᐊᕈᓂ. 

ᕿᒥᕐᕈᒋᐊᖁᔭᐅᓪᓗᓂ ᑐᒃᓯᕌᖑᓲᖅ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ, ᑎᑎᖅᑲᖅᑎᒍᑦ, 

ᐅᖃᖅᓯᒪᓗᓂ ᖃᓄᖅ ᓱᕋᐃᓂᕋᐃᒻᒪᖔᖅ, ᐱᔾᔪᑎᖏᑦ ᓱᒻᒪᓐ ᓱᕋᐃᓯᒪᓂᕋᐃᒻᒪᖔᖅ, ᐊᒻᒪᓗ 

ᑐᒃᓯᕋᖅᑑᑉ ᑎᑎᖅᑲᖓ ᐊᓯᐊᓄᑦ ᑕᑯᓐᓈᖅᑐᒥᓂᕐᒧᓐ ᐊᑎᓕᐅᖅᑎᓪᓗᒍ ᐊᑎᓕᐅᖅᑕᐅᓯᒪᓗᓂ. 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2015 

ᒪᒃᐱᒐᖓ 8 ᑲᑎᑦᑐᒋᑦ 16 

 

ᑕᐃᒪᓕ ᑐᒃᓯᕋᐅᑎᒥᒃ ᐱᒍᓂ, ᑕᓐᓴ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ ᖃᐅᔨᒃᑲᐃᓲᖑᕗᖅ 

ᐅᖃᐅᓯᐅᓯᒪᔪᒥᒃ ᒪᓕᒐᓕᐅᖅᑎᒥᒃ ᐊᒻᒪᓗ ᐱᔪᓐᓇᖅᓯᑦᑎᐊᑐᐊᕈᓂ ᕿᒥᕐᕈᒋᐊᓲᖑᓪᓗᓂ. 

ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ ᐃᓱᒪᖅᓲᑎᖃᖅᑐᖅ ᕿᒥᕐᕈᔭᐅᖁᔨᒍᓂ ᐃᒻᒥᒃᑯᑦ 

ᑲᓐᖑᓇᖅᑑᑎᓪᓗᒍ ᐅᕝᕙᓘᓐᓃᑦ ᑕᖅᑲᒃᑯᓄᖓ ᑭᒃᑯᑐᐃᓐᓇᕐᓄᑦ ᒪᑐᐃᖓᓗᓂ. ᑖᓐᓇ 

ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ ᐅᓂᒃᑳᓕᐅᕆᐊᓕᒃ ᐃᓗᐊᓂ ᐅᓪᓗᐃᑦ 90 ᐱᒋᐊᖅᕕᓕᒥᓃᑦ 

ᕿᒥᕐᕈᒋᐊᓕᖅᕕᖓᓂ, ᑭᓯᐊᓂᓕ ᑕᐃᒪᐃᒃᑲᓗᐊᖅᑎᓪᓗᒍ ᐱᕕᖃᕐᒥᔪᖅ ᐅᓪᓗᓂᒃ 

ᐃᓚᒋᐊᖅᓯᒍᓐᓇᕐᓗᓂ ᑕᐃᒪᐃᒋᐊᖃᖅᑐᒥᓂᐅᑉᐸᓐ ᓈᒻᒪᓈᖅᑐᒃᑯᑦ. 

 

ᕿᒥᕐᕈᓚᐅᕐᓗᓂᓕ, ᑖᓐᓇ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ ᐃᓱᒪᑖᕐᓂᐊᖅᐳᖅ ᑖᓐᓇ ᒪᓕᒐᓕᐅᖅᑎ 

ᓱᕋᐃᓐᓂᕐᒪᖔᖅ ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᕐᒥᒃ, ᐊᒻᒪᓗ ᖃᐅᔨᑉᐸᓐ ᓱᕋᐃᔪᒥᓂᐅᓂᖓᓂᒃ, 

ᑖᓐᓇ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ ᐊᑐᓕᖁᔭᓕᐅᕈᓐᓇᖅᑐᖅ ᒥᓕᒐᓕᐅᖅᕕᒻᒧᓐ ᐊᑕᐅᓯᐊᕐᓗᓂ  

ᐊᑕᐅᓯᐊᓐᖏᓪᓗᓐᓂᓘᓐᓃᑦ ᐃᓂᖅᑎᖅᑕᐅᖁᔨᓗᓂ.  

 

ᖁᕕᐊᓱᑦᑐᖓ ᐅᓂᒃᑳᕈᓐᓇᕆᐊᒃᓴᖅ ᑕᒫᓂ ᐊᕐᕌᒎᓚᐅᖅᑐᒥ ᖃᓄᐃᓐᓂᖅᑕᖃᓚᐅᓐᖏᒻᒪᓐ 

ᐅᕙᓐᓂᑦ ᖃᐅᔨᓴᕆᐊᖃᖅᑕᓐᓄᑦ ᐸᐃᑉᐹᓕᕆᔾᔪᑎᒥᒃ ᒪᑐᐃᖅᓯᒋᐊᖃᖅᑎᑦᑎᓚᐅᓐᖏᑦᑐᑦ 

ᒪᓕᒐᓕᐅᖅᑎᒥᒃ ᐱᑦᑎᐊᖏᑦᑐᒥᓂᐅᓂᕋᐃᔪᓂᒃ, ᐆᑦᑑᑎᒋᓗᒍ, ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᕐᒥᒃ 

ᓱᕋᐃᓂᕋᐃᔪᓂᒃ. ᐊᒥᓱᑲᓪᓚᓐᓂᒃ ᐊᑲᖅᓴᖏᑦᑐᓂᒃ ᑐᒃᓯᕋᐅᑎᑐᐃᓐᓇᓂᓪᓗ 

ᖃᐅᑦᑎᔪᖃᖅᐸᓚᐅᖅᑐᖅ, ᑭᓯᐊᓂᓕ ᖃᐅᔨᓴᕆᐊᓕᑦᑕᖃᓚᐅᓐᖏᑦᑐᑦ ᐸᐃᑉᐹᓕᕆᔾᔪᑎᒥᓪᓗ 

ᒪᑐᐃᖅᓯᒋᐊᖃᖅᑎᑦᑎᒐᑎᒃ, ᐅᑯᐊ ᒪᕐᕉᒃ ᐱᔾᔪᑎᒋᓪᓗᒋᒃ: 1)ᑕᐃᓐᓇ ᐊᑲᖅᓴᖏᑦᑐᖅ 

ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᕐᒥᒃ ᓱᕋᐃᓂᕋᐃᓚᐅᓐᖏᒻᒪᓐ ᑕᐃᒫᓪᓗ 

ᐱᓕᕆᐊᕆᒋᐊᖃᓚᐅᓐᖏᓚᕋ, ᐅᕝᕙᓘᓐᓃᑦ 2) ᑕᐃᓐᓇ ᐊᑲᖅᓴᖏᑦᑐᖅ 

ᓱᒋᐊᒃᑲᓐᓂᕋᓱᓚᐅᓐᖏᑦᑐᖅ ᓇᓗᓇᐃᖅᑐᐃᕕᐅᒐᒥ ᒪᓕᒐᖅᑎᒍᑦ ᓱᒋᐊᖃᕐᓂᐅᔪᓂᒃ, ᐆᑦᑑᑎᒋᓗᒍ, 

ᑖᓐᓇ ᐊᑲᖅᓴᖏᓐᓂᖓᓂ ᐅᖃᐅᓯᓕᒃ ᑎᑎᖅᑲᖓ ᐃᑲᔪᖅᓯᖅᑕᐅᒋᐊᖃᕐᒪᓐ ᓱᓕᓂᕋᖅᓯᒪᔪᒧᓐ 

ᐊᑎᓕᐅᖅᓯᒪᔪᒧᓐ ᐊᓯᐊᓄ ᑕᑯᓐᓈᑕᐅᓪᓗᓂ. 

 

ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ ᕿᒥᕐᕈᓪᓚᕆᖁᔭᐅᓚᐅᖅᓯᒪᓐᖏᑦᑐᖅ ᒪᓕᒐᓕᐅᖅᑎᒧᓐ 

ᓱᕋᐃᓂᕋᐃᓂᐅᓯᒪᔪᒥᒃ ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᕐᒥᒃ ᑕᐃᒪᓐᖓᓂᑦ 2012. ᑕᒪᓐᓇ 

ᓴᖅᑭᔮᖅᑎᑎᑦᑎᐊᖅᐳᖅ ᐃᓕᖅᑯᓯᖃᕋᓱᐊᕐᓂᖏᓐᓂᑦ ᓱᓕᑦᑎᐊᕋᓱᐊᕐᓂᕐᒥᒃ ᐊᒻᒪᓗ ᑕᖅᑲᒃᑯᓄᖓ  

ᑭᒃᑯᑐᐃᓐᓇᕐᓄᑦ ᐅᒃᐱᕆᔭᐅᓂᕐᒥᒃ, ᑕᕝᕙᓂ ᑭᒃᑯᑐᐃᓐᓇᕐᓄᑦ ᐃᓱᒪᖅᓱᖅᑐᑎᒃ ᓂᕈᐊᖅᑕᐅᓯᒪᔪᓂ 

ᒪᓕᒐᓕᐅᖅᕕᒻᒥ. 

 

ᒪᓕᒐᓕᐅᖅᑏᑦ ᐱᑦᑎᐊᕆᐊᖃᕐᓂᖏᑦ 

ᐊᑕᓕᖅᑎᓪᓗᖓ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᐅᓪᓗᖓ, ᐱᑎᑕᐅᓯᒪᔪᖓ ᐊᒥᓱᑲᓪᓚᓐᓂᒃ 

ᖃᐅᔨᒋᐊᕐᓂᐅᓯᒪᔪᓂᒃ ᐱᔾᔪᑎᖃᖅᑐᓂᒃ ᓇᓕᐊᒃ ᖃᓄᐃᓕᐅᕐᓂᖅ ᓱᓕᕆᓂᕐᓗ ᒪᓕᒐᓕᐅᖅᑎᓄᑦ 

ᑲᒪᒋᔭᐅᒋᐊᖃᕐᒪᖔᖅ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒧᓐ. 

 

ᐅᓇ ᐊᕐᕌᒍᑕᒫᖅᓯᐅᑎ ᐅᓂᒃᑳᓕᐊᕋ ᐊᑐᕐᓗᒍ ᓇᓗᓇᐃᖅᓯᑦᑎᐊᕈᒪᒐᒪ ᐊᔾᔨᒌᓐᖏᓐᓂᖏᓐᓂᒃ 

ᑖᒃᑯᐊ ᒪᓕᒐᖅᑎᒍᑦ ᐱᓕᕆᐊᕆᒋᐊᓕᖏᑦ ᐊᒻᒪᓗ ᐱᔪᓐᓇᐅᑎᖏᓐᓂᑦ ᓱᓕᑦᑎᐊᕆᐊᖃᕐᓂᕐᒧᓐ 

ᑲᒥᓴᓇᐅᑉ, ᐊᒻᒪᓗ ᐃᓪᓗᐊᓂ, ᑕᒪᒃᑮᒃ ᐃ)ᓴᓐᖏᓂᖓ ᒪᓕᒐᓕᐅᖅᕕᐅᑉ ᐃᓂᖅᑎᕆᒋᐊᕈᓐᓇᓂᕐᒥᒃ 

ᒪᓕᒐᓕᐅᖅᑎᓂᒃ, ᐊᒻᒪᓗ ᐱ)ᒪᓕᒐᓕᐅᖅᑏᑦ ᐱᑦᑎᐊᕆᐊᖃᕐᓂᕐᒧᓐ ᐊᑐᐊᒐᖏᓐᓂᑦ ᑖᒃᑯᓄᖓ 

ᓇᒻᒥᓂᖅ ᑎᓴᒪᖓᓐᓂ ᒪᓕᒐᓕᐅᖅᕕᒻᒥ ᒪᓕᒐᓕᐅᖅᑎᓄᑦ ᐊᑐᓕᖅᑎᑕᐅᓯᒪᔪᒥᒃ. 

 

ᒪᓕᒐᓕᐅᖅᕕᒃ ᐊᒻᒪᓗ ᓯᕗᓕᖅᑏᑦ ᑲᑎᒪᔩᑦ ᐱᖁᔭᖓ, ᐱᓗᐊᖅᑐᒥᒃ ᐃᓗᓕᖏᑦ ᓈᓴᐅᑎᓖᑦ 

18(1) ᐊᒻᒪᓗ ᐃᓗᓕᖏᑦ ᓈᓴᐅᑎᓖᑦ 11, ᐱᔪᓐᓇᑎᑦᑎᒻᒪᑕ ᒪᓕᒐᓕᐅᖅᕕᒻᒥᑦ 

ᐃᓂᖅᑎᕆᒋᐊᕐᓂᕐᒥᒃ ᒪᓕᒐᓕᐅᖅᑎᓂᒃ. ᒪᓕᒐᓕᐅᖅᕕᑦ ᑖᔅᓱᒥᖓ ᐱᔪᓐᓇᐅᑎᒥᓂᒃ 

ᐊᑐᕆᐊᖃᑦᑕᖅᓯᒪᔪᖅ ᑭᖑᓂᑦᑎᓐᓂ ᐊᓂᒍᖅᓯᒪᔪᓂ, ᐱᖃᓯᐅᔾᔭᐅᓪᓗᑎᒃ ᑎᓴᒪᒋᔭᖏᑦ 

ᒪᓕᒐᓕᐅᖅᑏᑦ. 

 

ᑕᐃᑲᓂᓕ ᐱᒋᐊᓕᖅᑎᓪᓗᒋᑦ ᑎᓴᒪᖓᓂ ᒪᓕᒐᓕᐅᖅᕕᒻᒥ, ᒪᓕᒐᓕᐅᖅᑏᑦ ᓇᒻᒥᓂᖅ 

ᐱᑦᑎᐊᕆᐊᖃᕐᓂᕐᒧᓐ ᐊᑐᐊᒐᓕᐅᓚᐅᖅᑐᑦ, ᑖᓐᓇᓗ ᐊᑐᐊᒐᖅ ᒪᓕᒐᓕᐅᖅᕕᒻᒧᓐ 

ᓴᖅᑭᖅᑕᐅᔪᓪᓗᓂ ᓯᕗᓪᓕᖅᐹᒥᒃ ᑲᑎᒪᕐᔪᐊᕐᓂᖃᖅᑎᓪᓗᒋᑦ ᒪᓕᒐᓕᐅᖅᕕᒻᒥ ᒫᑦᓯ 2014ᒥ. ᑖᓐᓇ 

ᐱᑦᑎᐊᕆᐊᖃᕐᓂᕐᒧᓐ ᐊᑐᐊᒐᖅ ᑐᑭᓯᓇᑦᑎᐊᑐᒃᑯᑦ ᓇᓗᓇᐃᖅᑐᐃᓯᒪᕗᖅ ᖃᓄᖅ ᒪᓕᒐᓕᐅᖅᑏᑦ 

ᓂᕆᐅᕝᕕᐅᒻᒪᖔᑕ ᐱᓪᓗᒍ ᑕᖅᑳᓂ ᑕᑯᓐᓈᖅᑕᐅᓪᓗᑎᒃ ᖃᓄᖅ ᐊᐅᓚᒋᐊᖃᕐᒪᖔᑕ 

ᐱᓇᓱᐊᕐᓂᖃᕆᐊᖃᕐᒪᖔᑕᓗ ᒪᓕᒐᓕᐅᖅᑎᐅᓪᓗᑎ. 

 



ᐊᕐᕌᒍᑕᒫᖅᓯᐅᑏᑦ ᐅᓂᒃᑳᑦ 2015 

ᒪᒃᐱᒐᖓ 10 ᑲᑎᑦᑐᒋᑦ 16 

 

 

ᐱᔾᔪᑎᖏᑦ ᑐᕌᒐᖏᓪᓗ ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᐅᑉ ᓇᐃᓈᖅᑐᒋᑦ ᐅᓂᒃᑳᕆᔭᐅᓯᒪᕗᑦ ᐆᒪ 

ᐅᓂᒃᑳᓕᐊᒥᓂᐅᑉ ᐱᒋᐊᓐᖓᕐᓂᖓᓂ.  ᑖᓐᓇ ᐱᖁᔭᖅ ᐃᓕᐅᖅᑲᐃᓯᒪᕗᖅ ᓇᓗᓇᐃᖅᑐᖅᓯᒪᔪᓂᒃ 

ᓱᓂᐅᒋᐊᓕᓐᓂᒃ ᐊᑐᖅᑕᐅᒋᐊᖃᓐᖏᑦᑐᓂᓪᓗ ᐃᓘᓐᓇᖏᓐᓄᑦ ᐃᓛᒃᑯᑦ ᓂᕈᐊᖅᑕᐅᓯᒪᔪᑦ 

ᒪᓕᒐᓕᐅᖅᑏᑦ, ᐅᕙᓂᑦᑕᐅᖅ ᐱᒋᐊᓐᖓᕐᓂᖓᓂ ᓇᓗᓇᐃᖅᑕᐅᓯᒪᒻᒥᔪᑦ, ᑭᓱᓕᕆᔨᐅᓂᖓ 

ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᐅᑉ ᐱᖁᔭᐅᑉ ᐃᓗᐊᓂ ᓇᓗᓇᐃᖅᑐᖅᓯᒪᔪᑦ − 

ᑕᒪᓐᓇᓪᓗᐊᑕᐅᕗᖅ ᐃᑲᔪᖃᑦᑕᕐᓂᖅ ᒪᓕᒐᓕᐅᖅᑎᓂᒃ ᒪᓕᑦᑎᐊᖏᓐᓇᕋᓱᐊᖅᑎᓪᓗᒋᑦ ᐱᖁᔭᕐᒥᒃ, 

ᐊᒻᒪᓗ ᖃᐅᔨᓴᕈᓐᓇᓂᐊᕐᒪᓐ ᖃᓄᐃᑦᑐᑐᐃᓐᓇᕐᓂᒃ ᓱᕋᐃᓂᐅᓂᕋᐃᓯᒪᔪᓂᒃ 

ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᕐᒥᒃ.  

ᐅᖃᒃᑲᓂᕐᓗᒍ, ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ ᖃᐅᔨᓴᖃᑕᐅᓲᖑᓐᖏᑦᑐᖅ 

ᓱᕋᐃᓂᕋᐃᔪᖃᖅᑎᓪᓗᒍ ᒪᓕᒐᓕᐅᖅᑏᑦ ᐱᑦᑎᐊᕆᐊᖃᕐᓂᕐᒧᓐ ᐊᑐᐊᒐᖏᓐᓂᑦ. 

 

ᓯᕗᓕᖅᑏᑦ ᐃᑲᔪᖅᑎᖏᑦ ᐊᒻᒪᓗ ᓯᕗᓕᖅᑏᑦ ᑎᑎᕋᖅᑎᖏᑦ 

ᖄᖓᒍᒃᑲᓐᓂᖅ ᒪᓕᒐᖅᑎᒍᑦ ᐱᓕᕆᐊᕆᒋᐊᓕᖏᑕ ᓱᓂᑦᑎᐊᕆᐊᖃᕐᓐᕐᒧᓐ ᑲᒥᓴᓇᐅᑉ ᐱᓪᓗᒋᑦ 

ᒪᓕᒐᓕᐅᖅᑏᑦ ᒪᓕᒐᓕᐅᖅᕕᒻᒥ, ᑖᒃᑯᐊ ᒪᓕᒐᓕᐅᖅᕕᐅᑉ ᐊᐅᓚᑦᑎᓂᕐᒧᓐ ᐱᔨᑦᑎᕋᕐᓂᒧᓪᓗ 

ᑲᑎᒪᔨᕋᓛᖏᑦ ᐱᔭᒃᓴᑖᖅᑎᑎᒃᑲᓂᖅᓯᒪᔪᖅ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒥᒃ ᐱᓪᓗᒋᑦ ᓇᒻᒥᓂᖅ 

ᐃᖅᑲᓇᐃᔭᖅᑎᒋᔭᐅᔪᐃᑦ ᐃᓘᓐᓇᖏᓐᓄᑦ ᐃᓛᒃᑯᑦ ᒥᓂᔅᑕᓄᑦ ᓄᓇᕗᑦ ᒐᕙᒪᖓᓂ, ᐆᑦᑑᑎᒋᓗᒍ, 

ᓯᕗᓕᖅᑏᑦ ᐃᑲᔪᖅᑎᖏᑦ ᐊᒻᒪᓗ ᓯᕗᓕᖅᑏᑦ ᑎᑎᕋᖅᓯᖏᑦ. 

 

ᐃᓛᒃᑯᑦ ᓯᕗᓕᖅᑏᑦ ᐃᑲᔪᖅᑎᖏᑦ ᐊᒻᒪᓗ ᓯᕗᓕᖅᑏᑦ ᑎᑎᕋᖅᑎᖏᑦ, ᐃᖅᑲᓇᐃᔮᖅᑖᕋᐃᒻᒪᑕ, 

ᑳᓐᑐᕌᒥᒃ ᐊᑎᓕᐅᖃᑎᖃᓲᑦ ᒥᓂᔅᑕᖓᓂᑦ ᐊᒻᒪᓗ ᓄᓇᕗᑦ ᒐᕙᒪᖓᓂᑦ. ᖄᖓᒍᒃᑲᓐᓂᖅ 

ᑕᒪᒃᑯᐊᔾᔮᖑᓲᑦ ᐃᖅᑲᓇᐃᔭᕐᓂᐊᕐᓗᓂ ᒪᓕᑦᑕᐅᒋᐊᖃᓲᑦ ᐱᓕᕆᐊᕆᒋᐊᓕᖏᓐᓂ, 

ᑮᓇᐅᔾᔭᒃᓵᖏᓐᓂ ᐊᒻᒪᓗ ᐊᓯᖏᓐᓂᑦ ᐃᑲᔫᓯᐊᖏᓐᓂᑦ, ᑕᕝᕙᓂ ᑎᑎᕋᖅᓯᒪᔪᖃᕐᒥᔪᖅ 

ᐅᖃᐅᓯᓕᓐᓂᑦ ᐱᓕᕆᐊᖑᔪᓄᑦ ᐃᒻᒥᒃᑯᑦ ᖃᓂᒃᓴᓗᐊᕐᓂᕐᒥᒃ. ᑕᐃᒫᓪᓕ ᐱᓕᕆᐊᖑᔪᒧᓐ 

ᖃᓂᒃᓴᓗᐊᖅᑕᐃᓕᒪᓗᓂ ᐅᕝᕙᓘᓐᓃᑦ ᖃᓂᒃᓴᓗᐊᖅᓂᕋᖅᑕᐅᓗᓂ ᒪᓗᒋᔭᐅᓂᐊᓐᖏᒻᒪᑕ 

ᓯᕗᓕᖅᑏᑦ ᐃᑲᔪᖅᑎᖏᑦ ᐊᒻᒪᓗ ᓯᕗᓕᖅᑏᑦ ᑎᑎᕋᖅᑎᖏᑦ ᐱᒋᐊᖃᖅᑎᑕᐅᔪᑦ 

ᑲᓐᖑᓇᖅᑐᒃᑰᕐᓗᒋᑦ ᓴᖅᑮᒋᐊᓖᑦ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒧᓐ ᐅᓪᓗᐃᑦ 30 

ᓈᓚᐅᓐᖏᓐᓂᖏᓐᓂ ᐃᖅᑲᓇᐃᔮᖓᑕ ᐱᒋᐊᖅᕕᖓᓂᑦ (ᐊᒻᒪᓗ ᑭᖑᓂᐊᒍᑦ 

ᑕᐃᒪᐃᒋᐊᖃᓕᕋᐃᒍᓂ) ᑖᔅᓱᒪ ᐃᖅᑲᓇᐃᔭᖅᑎᐅᑉ ᓇᒻᒥᓂᖃᐅᑎᓕᕆᓂᕐᒧᓐ ᐱᓕᕆᓂᒥᓂᖏᓐᓂᑦ, 

ᐃᒻᒥᒃᑯᑦ ᑎᒍᒥᐊᖅᑕᖏᓐᓂᑦ ᐊᒻᒪᓗ ᑮᓇᐅᔾᔭᒃᓴᖓᓂ ᐃᑲᔪᖅᕕᒋᕙᑦᑕᖏᑦ ᐊᒻᒪᓗ ᑕᒪᑐᒧᖓ 

ᐊᑦᑐᐊᓂᓕᓐᓂᒃ ᓱᓂᐅᕙᑦᑐᓂᒃ ᓄᓇᕗᑦ ᒐᕙᒪᖓᑕ ᐊᑐᐊᒐᖏᑦ ᑮᓇᐅᔭᖏᓪᓘᓐᓃᑦ 

ᐊᑦᑐᖅᑕᐅᓂᐅᓴᑎᓪᓗᒋᑦ.   ᑖᓐᓇ ᑳᓐᑐᕌ ᐅᖃᖅᓯᒪᔪᖅ ᑕᐃᓐᓇ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ 

ᕿᒥᕐᕈᒋᐊᖃᕐᒪᓐ ᓴᖅᑭᖅᑕᐅᒐᓱᐊᖅᑐᒥᒃ ᐊᒻᒪᓗ ᑐᑭᒧᐊᑦᑎᑦᑎᓲᖑᓪᓗᓂ ᐋᖅᑮᖃᑎᒌᑦ-

ᑎᑦᑎᒐᓱᐊᕐᓗᓂ ᖃᓂᖅᓴᓗᐊᕐᓂᐅᓱᒋᔭᐅᔪᒥᒃ ᐅᕝᕙᓘᓐᓃᑦ ᖃᓂᒃᓴᓗᐊᕐᓂᓪᓚᕆᐅᔪᒥᒃ. 

 

ᑕᐃᒫ ᐅᖃᔪᒐᒪ ᐊᕐᕌᓂ ᐊᕐᕋᒍᑕᒫᖅᓯᐅᑎᓂ ᐅᓂᒃᑳᓕᐊᒥᓂᕐᓂ, ᑲᑎᓐᖓᔪᓄᑦ 

ᐅᓂᒃᑳᕆᐊᖅᑐᔪᔪᖓ ᓯᕗᓕᖅᑏᑦ ᐃᑲᔪᖅᑎᖏᓐᓄᑦ ᑎᑎᕋᖅᑎᖏᓐᓄᓪᓗ ᒪᐃ 2014−ᒥ 

ᕿᒥᕐᕈᓪᓗᑕ ᐱᓕᕆᐊᕆᒋᐊᓕᖏᓐᓂᑦ ᐊᑖᓃᑦᑐᓂᒃ ᐃᓛᒃᑯᑦ ᐃᖅᑲᓇᐃᔭᕐᓂᕐᒧᓐ ᑳᓐᑐᕌᖏᑕ, 

ᐆᑦᑑᑎᒋᓗᒍ, ᖃᓄᖅ ᐱᓕᕆᖃᑎᖃᕆᐊᖃᕐᒪᖔᑕ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒥᒃ. 

 

ᐊᕐᕌᒎᓯᒪᔪᒥ ᐊᓂᒍᖅᑐᒥ, ᐊᒥᓱᐊᖅᑎᑲᓪᓚᑦᑐᑎᒃ ᒥᓂᔅᑕᐃᒃ ᐃᖅᑲᓇᐃᔭᖅᑎᖏᑦ ᑲᓐᖑᓇᖅᑐᒃᑯᑦ 

ᓴᖅᑮᕙᓚᐅᖅᑐᑦ ᑕᕝᕗᖓ, ᐊᒻᒪᓗ/ᐅᕝᕙᓘᓐᓃᑦ ᐅᖃᐅᔾᔭᐅᒋᐊᕈᒪᓪᓗᑎᒃ, ᓱᓕᑦᑎᐊᕆᐊᖃᕐᓂᕐᒧᓐ 

ᑲᒥᓴᓇᒥᒃ ᒪᓕᑦᑐᒍ ᑕᒪᓐᓇ ᐋᖅᑮᖃᑎᒌᒃᓯᒪᓂᖓ. 

 

ᒥᓂᔅᑕᐃᑦ ᑐᖏᓕᖏᑦ 

ᓰᑏᕝᕙ 2014−ᒥ ᐊᐅᓚᑦᑎᓂᕐᒧᓐ ᐱᔨᑦᑎᕋᕐᓂᒧᓪᓗ ᒪᓕᒐᓕᐅᖅᕕᐅᑉ ᑲᑎᒪᔨᕋᓛᖏᑦ, ᓄᓇᕗᑦ 

ᓯᕗᓕᖅᑎᖓ ᑐᒃᓯᕋᕐᒪᓐ, ᐊᖏᖅᓯᓚᐅᖅᑐᑦ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ 

ᐱᔭᒃᓴᑖᖅᑎᑕᐅᒃᑲᓂᖅᑐᓂ, ᑕᐃᒫᖏᓛᒃ ᕿᒥᕐᕈᓚᐅᖃᑦᑕᓂᐊᕐᓗᓂ ᖃᖓᒃᑰᕐᓂᖏᓐᓂᑦ 

ᐋᖅᑭᑎᖅᓯᒪᔪᓂᒃ ᖃᐅᔨᓴᖃᑦᑕᕐᓗᓂ ᑲᓐᖑᓇᖅᑐᒃᑯᑦ ᓴᖅᑭᖅᑕᐅᖃᑦᑕᕐᓯᒪᔪᓂᒃ ᒥᓂᔅᑕᐃᑦ 

ᑐᖏᓕᖏᓐᓄᑦ ᐊᒻᒪᓗ ᐊᓯᖏᓐᓄᑦ ᐊᖏᔪᖅᑲᐅᑎᐅᔪᓄᑦ ᒐᕙᒪᒃᑯᓐᓂ. ᐅᐊᑦᑎᐊᕈᓕ, ᐃᓛᒃᑯᑦ 

ᒥᓂᔅᑕᐃᑦ ᑐᖏᓕᖏᑦ ᓴᖅᑮᒋᐊᖃᖅᑎᑕᐅᕙᓚᐅᕐᒪᑕ, ᑲᓐᖑᓇᖅᑐᒃᑯᑦ ᐅᓂᒃᑳᓕᐊᒥᓂᖅᑎᒍᑦ 

ᓄᓇᕗᑦ ᓯᕗᓕᖅᑎᖓᓄᑦ, ᑎᑎᕋᖅᓯᒪᔪᓂᒃ ᐱᔾᔪᑎᓕᓐᓂᒃ ᒫᓐᓇ ᓇᒻᒥᓂᖃᐅᑎᓕᕆᓂᕐᒧᓐ 

ᐱᓕᕆᓂᐅᓯᒪᔪᓂᒃ ᐅᕝᕙᓘᓐᓃᑦ ᐃᒻᒥᒃᑯᑦ ᐱᖁᑎᐅᔪᓂᒃ, ᐱᓕᕆᐊᖑᔪᓄᑦ 

ᖃᓂᒃᓴᓗᐊᕈᑕᐅᔪᓐᓇᖅᑐᓂᒃ, ᐊᒻᒪᓗ ᑮᓇᐅᒃᔭᒃᓴᒐᓂ ᐃᑲᔪᖅᕕᒋᕙᑦᑕᖏᓐᓂᑦ ᐅᕝᕙᓘᓐᓃᑦ 

ᓄᓇᓕᓐᓂ ᐃᓂᒋᔭᖏᓐᓂᑦ ᐅᕝᕙᓘᓐᓃᑦ ᓇᒻᒥᓂᖃᐅᑎᒋᔭᖏᓐᓂᑦ ᐊᐅᓚᑕᖏᓐᓂᑦ 

ᑮᓇᐅᔭᓕᐅᕋᓱᐊᕋᓂ. ᑕᐃᒃᓱᒪᓂᓕ ᓄᓇᕗᑦ ᓯᕗᓕᖅᑎᖓ ᐃᓱᒪᑖᖃᑦᑕᕆᐊᓕᒥᓂᖅ ᑕᒪᒃᑯᐊ 

ᓱᓕᕆᓂᒥᓂᖏᑦ ᑎᒍᒥᐊᖅᑕᖏᓪᓘᓐᓃᑦ ᐱᖁᑏᑦ ᓱᕋᐃᒻᒪᖔᑕ ᒥᓂᔅᑕᒧᓐ ᑐᖏᓕᐅᓪᓗᓂ 

ᐱᓕᕆᐊᕆᒋᐊᓕᖏᓐᓂᑦ ᓄᓇᕗᑦ ᒐᕙᒪᒃᑯᖏᓐᓄᑦ ᐊᒻᒪᓗ ᓯᕗᓕᖅᑎ ᓱᒋᐊᕈᓐᓇᕆᓪᓗᓂ 

ᑕᐃᒪᐃᒋᐊᖃᕈᓂ. ᑕᕝᕙᓂᓕ ᓄᑖᒥ ᐋᖅᑭᑦᑕᐅᓯᒪᓕᖅᑐᒥ ᐱᔭᒃᓴᕆᓂᐊᓕᖅᑕᓐᓂ, ᓄᓇᕗᑦ 

ᓯᕗᓕᖅᑎᖓ ᑎᓕᓯᔪᓐᓇᖅᑐᖅ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒥᒃ ᕿᒥᕐᕈᖁᔨᓗᓂ 

ᖃᐅᔨᓴᖁᔨᓗᓂᓗ ᑕᒪᒃᑯᓂᖓ ᑲᓐᖑᓇᖅᑐᒃᑯᑦ ᓴᖅᑭᖅᑕᐅᕙᑦᑐᓂᒃ ᒥᓂᔅᑕᐃᑦ ᑐᖏᓕᖏᓐᓄᑦ 

ᑐᓂᔭᐅᓪᓗᑎᒃ ᓄᓇᕗᑦ ᓯᕗᓕᖅᑎᖓᓄᑦ. ᕿᒥᕐᕈᓚᐅᕐᓗᒋᓪᓕ ᖃᐅᔨᓴᓚᐅᖅᑐᒋᓪᓗ ᐃᓛᒃᑯᑦ 

ᑐᓂᔭᐅᔪᑦ, ᑖᓐᓇ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ ᐅᓂᒃᑳᖃᕆᐊᓕᒃ ᐃᓱᒫᓗᓇᖅᑐᓂᒃ, 

ᑲᓐᖑᓇᖅᑐᒃᑯᑦ, ᓄᓇᕗᑦ ᓯᕗᓕᖅᑎᖓᓄᑦ. 

 

ᓄᑖᖅ ᐊᒻᒪᓗ ᐃᓗᓕᖅᑐᔪᖅ ᑕᑕᑎᕆᐊᓕᒃ ᑲᓐᖑᓇᖅᑐᒃᑯᑦ ᓴᖅᑮᔾᔪᑎ (ᒥᓂᔅᑕᐃᑦ ᑐᖏᓕᖏᓐᓄᑦ) 

ᐱᔭᕇᖅᑕᐅᔪᔪᖅ ᐊᖏᔪᖅᑲᐅᑏᑦ ᐃᖅᑲᓇᐃᔭᖅᑎᓕᕆᔨᖏᓐᓄᑦ ᔮᓐᓄᐊᓕ 2015ᒥ. 

ᓇᓗᓇᐃᖅᑐᐃᑐᐃᓐᓇᖅᑐᑦ ᑕᒪᒃᑯᐊ ᑎᑎᖅᑲᐃᑦ ᓇᑭᑦ ᑮᓇᐅᔾᔭᒃᓴᒻᒪᖔᑕ, ᐱᖁᑎᖃᕐᒪᖔᑕ, 

ᐊᑭᓕᒃᓴᖃᕐᒪᖔᑕ, ᓄᓇᕗᑦ ᒐᕙᒪᖓᓄᑦ ᑳᓐᑐᕌᖃᕐᒪᖔᑕ, ᐊᓯᖏᓐᓂᓪᓗ, ᑖᒃᑯᐊ 

ᐃᖅᑲᓇᐃᔭᖅᑏᑦ ᐊᒻᒪᓗ ᐃᓚᔮᖏᑦ. ᑭᖑᓂᐊᒍᓪᓕ, ᐱᑎᑕᐅᓚᐅᖅᑐᖓ (ᓄᓇᕗᑦ ᓯᕗᓕᖅᑎᖓᑕ 

ᐊᓪᓚᕝᕕᖓ ᐊᖅᑯᑕᐅᓪᓗᓂ) 15ᓂᒃ ᐊᑎᓕᐅᖅᑕᐅᓯᒪᔪᓂᒃ ᓴᖅᑮᒍᑕᐅᔪᓂᒃ ᑎᑎᖅᑲᓂᒃ ᒥᓂᔅᑕᐃᑦ 

ᑐᖏᓕᖏᓐᓂᑦ ᐊᓯᖏᓐᓂᓪᓗ ᑐᖏᓕᐅᔪᓂᒃ. ᓄᓇᕗᑦ ᓯᕗᓕᖅᑎᖓ ᑐᒃᓯᕋᕐᒪᓐ, ᕿᒥᕐᕈᓚᐅᖅᑐᖓ 

ᖃᐅᔨᓴᖅᑐᖓᓄ, ᐃᓘᓐᓇᖏᓐᓂᑦ ᑎᑎᖅᑲᐅᔪᓂᒃ, ᐱᓕᕆᐊᖁᔪᓄᑦ ᖃᓂᒃᓴᓗᐊᓐᖏᒃᑲᓗᐊᕐᒪᖔᑕ 

ᖃᓂᒃᓴᓗᐊᖅᑐᒋᔭᐅᓐᖏᒃᑲᓗᐊᕐᒪᖔᑕ ᐅᕝᕙᓘᓪᓖᑦ ᐃᒻᒥᒃᑯᑦ ᖃᓂᒃᓴᓗᐊᕐᓂᐅᔪᓐᓇᖅᑐᓂᒃ. 

ᑕᐃᒪᐃᒋᐊᖃᓕᕋᐃᒐᒪ ᑐᒃᓯᕋᒃᑲᓂᖅᐸᓚᐅᖅᑐᖓ ᑐᑭᓯᑎᑦᑎᒋᐊᕈᑎᓂᒃ ᐃᓚᖏᓐᓂᑦ 

ᑐᖏᓕᐅᔪᐃᑦ ᕿᒥᕐᕈᑦᑎᐊᕈᓐᓇᕐᓂᐊᕋᒪ. ᐊᑕᖏᑦᑎᐊᖅᑐᑎᒃ ᐃᑲᔪᕋᓱᐊᖅᑐᐃᓐᓇᐅᔪᔪᑦ. ᓄᓇᕗᑦ 

ᓯᕗᓕᖅᑎᖓ ᖃᐅᔨᒃᑲᔪᔭᕋ ᑲᓐᖑᓇᖅᑐᒃᑯᑦ ᑎᑎᖅᑲᖅᑎᒍᑦ ᖃᐅᔨᔭᒥᓂᕐᓂᒃ ᐃᓛᒃᑯᑦ. 

 

ᑐᑭᓯᓯᒪᔪᖓ ᓄᓇᕗᑦ ᓯᕗᓕᖅᑎᖓ ᐸᕐᓇᒻᒪᓐ ᐃᑲᔪᖅᑕᐅᒍᒪᖃᑦᑕᓂᐊᕐᓗᓂ 

ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒧᓐ ᐊᕐᕌᒍᑕᒫᖅ, ᐊᒻᒪᓗ ᐊᓯᐊᒍᑦ ᑕᐃᒪᐃᒋᐊᖃᓕᕋᐃᒍᓂ. 

 

ᐃᒻᒥᒃᑰᖅᑐᑦ ᐱᓕᕆᔨᐅᔪᑦ ᒪᓕᒐᓕᐅᖅᕕᒻᒧᓐ 

ᑏᓰᕚ 2014−ᒥ ᐊᐅᓚᑦᑎᓂᕐᒧᓐ ᐱᔨᑦᑎᕋᕐᓂᕐᒧᓪᓗ ᑲᑎᒪᔨᕋᓛᖏᑦ ᒪᓕᒐᓕᐅᖅᕕᐃᑉ 

ᐋᖅᑮᓚᐅᖅᑐᑦ, ᑐᕌᒐᖃᖅᑐᑎᒃ ᓴᖅᑭᔮᑦᑎᐊᓂᖅᓴᐅᒐᓱᐊᕐᓂᕐᒥᒃ ᐊᒻᒪᓗ ᐊᔾᔨᒌᔾᔪᒥᔪᓂᒃ 

ᐱᓕᕆᖃᑎᖃᕋᓱᐊᕐᓂᕐᒥᒃ ᐊᖏᔪᖅᑲᐅᑎᒻᒪᕆᖏᓐᓂᑦ ᒐᕙᒪᒃᑯᑦ, ᐱᒋᐊᖃᖅᑎᑦᑎᓗᓂ 

ᒪᓕᒐᓕᐅᖅᕕᐅᑉ ᑎᑎᕋᖅᑎᖓᓂᑦ, ᐊᒻᒪᓗ ᑎᓴᒪᓂᒃ ᐃᒻᒥᒃᑰᖅᑐᑎᒃ ᐱᓕᕆᔨᐅᔪᓂᒃ 

ᒪᓕᒐᓕᐅᖅᕕᒻᒧᓐ (ᐅᖃᐅᓯᓕᕆᓂᕐᒧᓐ ᑲᒥᓴᓇ, ᑐᓴᐅᒪᔾᔪᑎᓕᕆᓂᕐᒧᓐ ᑲᓐᖑᓇᖅᑐᓕᕆᓂᕐᒧᓪᓗ 

ᑲᒥᓴᓇ, ᑭᒡᒐᑐᖅᑎ ᓱᕈᓯᕐᓄᑦ ᒪᒃᑯᑦᑐᓄᓪᓗ, ᐊᒻᒪᓗ ᓂᕈᐊᖅᑐᓕᕆᔨᒻᒪᕆᒃ) 

ᓴᖅᑮᖃᑦᑕᕆᐊᖃᕐᓂᕐᒥᒃ ᑲᓐᖑᓇᖅᑐᒃᑯᑦ ᑎᑎᖅᑲᓂᒃ (ᐱᓪᓗᒋᑦ ᐱᖁᑎᖏᑦ, ᐊᑭᓕᒃᓴᖏᑦ, ᓇᑭᓪᓗ 

ᑮᓇᐅᔾᔭᒃᓴᒻᒪᖔᖅ, ᓄᓇᕗᑦ ᒐᕙᒪᖓᓂ ᑳᓐᑐᕌᖃᕐᒪᖔᖅ ᐊᒻᒪᓗ ᓯᓚᑖᓃᓐᖔᖅᑐᓂᒃ 

ᑮᓇᐅᔾᔭᒃᓴᕕᖃᕐᒪᖔᑕ) ᑕᕝᕗᖓ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᒧᓐ ᕿᒥᕐᕈᔭᐅᓂᐊᕐᒪᑕ. ᑖᒃᑯᐊ 

ᐊᐅᒪᑦᑎᓂᕐᒧᓐ ᐱᔨᑦᑎᕋᕐᓂᒧᓪᓗ ᑲᑎᒪᔨᕋᓛᑦ ᐋᖅᑮᔪᒥᓃᑦ ᑖᓐᓇ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ 

ᐅᓂᒃᑳᖃᖃᑦᑕᕆᐊᖃᖅᑐᓂ ᖃᐅᔨᔭᖏᓐᓂᑦ ᐊᐅᓚᑦᑎᓂᕐᒧᓐ ᐱᔨᑦᑎᕋᕐᓂᒧᓪᓗ ᑲᑎᒪᔨᕋᓛᓄᑦ. 

 

ᑎᑎᕋᖅᓯᒪᓂᖓ ᑲᓐᖑᓇᖅᑐᒃᑯᑦ ᓴᖅᑮᒍᑎ ᑎᑎᖅᑲᐅᑉ ᐊᑐᓕᖅᑎᑕᐅᔫᑉ ᒪᓕᑐᐃᓐᓇᐸᓗᒃᓯᒪᔪᖅ 

ᑎᑎᕋᖅᓯᒪᓂᖓᓂᒃ ᑭᒃᑯᑐᐃᓐᓇᕐᓄᑦ ᑕᑯᔭᒃᓴᒥᑦ ᓴᖅᑮᒍᑎᒥᒃ ᑎᑎᖅᑲᒥᒃ ᑐᓂᔭᐅᕙᑦᑐᒥᒃ 

ᒪᓕᒐᓕᐅᖅᑎᓄᑦ ᒪᓕᑦᑐᒍ ᓱᓕᑦᑎᐊᕆᐊᖃᕐᓂᕐᒧᓐ ᐱᖁᔭᖅ, ᑕᐃᒪᐃᖁᔭᐅᓯᒪᒻᒪᓐ ᐊᐅᓚᑦᑎᓂᕐᒧᓐ 

ᐱᔨᑦᑎᕋᕐᓂᒧᓪᓗ ᑲᑎᒪᔨᕋᓛᓄᑦ. 

 

ᑕᐃᒃᑯᐊᓕ ᑲᓐᖑᓇᖅᑐᒃᑯᑦ ᓴᖅᑮᓂᐅᓯᒪᔪᑦ ᑎᑎᖅᑲᐃᑦ ᐱᓚᐅᖅᑕᒃᑲ ᓇᒻᒥᓂᖅ  ᖃᐃᑕᐅᓪᓗᑎᒃ 

ᑕᓪᓕᒪᓄᑦ ᐱᓕᕆᔨᓄᑦ ᑕᕝᕙᓂ ᐊᕐᕌᒍᒥ. ᑐᒃᓯᕋᓚᐅᖅᑐᖓ ᐱᓪᓗᖓᓗ ᑐᑭᓯᒋᐊᒃᑲᓐᓂᕈᑎᓂᒃ 

ᐱᒋᐊᖃᕋᐃᒐᒪ, ᕿᒥᕐᕈᑦᑎᐊᕈᓐᓇᕐᓂᐊᕋᒪ. ᑲᓐᖑᓇᖅᑐᒃᑯᑦ ᑎᑎᕋᓚᐅᖅᑐᖓ ᐃᒃᓯᕙᐅᑕᖓᓄᑦ 

ᐊᐅᓚᑦᑎᓂᕐᒧᓐ ᐱᔨᑦᑎᕋᕐᓂᒧᓪᓗ ᑲᑎᒪᔨᕋᓛᑦ (ᐅᖃᖅᑎᒧᓪ) ᐃᓛᒃᑯᑦ ᑲᒪᒋᔭᒃᑲ ᐱᓪᓗᒋᑦ 

ᖃᐅᔨᒃᑲᐃᓪᓗᖓ ᖃᓄᖅ ᖃᐅᔨᓐᓂᕐᒪᖔᕐᒪ. 

 

ᑖᓐᓇ ᓄᑖᖅ ᐊᐅᓚᑦᑎᓂᕐᒧᓐ ᐱᔨᑦᑎᕋᕐᓂᒧᓪᓗ ᑲᑎᒪᔨᕋᓛᓄᑦ ᐱᖁᔨᓂᐅᓯᒪᔪᖅ, ᒪᓕᒐᓕᐅᖅᕕᐅᑉ 

ᑎᑎᕋᖅᑎᖓ ᐊᒻᒪᓗ ᐃᒻᒥᒃᑰᖅᑐᑦ ᐱᓕᕆᔨᐅᔪᑦ ᓴᖅᑮᖃᑦᑕᕆᐊᖃᕐᓂᐊᓕᖅᑐᑦ ᓴᖅᑮᔾᔪᑎᒥᒃ 

ᑎᑎᖅᑲᒥᒃ ᐊᕐᕌᒍᑕᒫᖅ, ᐅᓪᓗᖓᓂ ᐊᖅᑭᑦᑕᐅᓛᖅᑐᒥ  ᐅᕙᖓ ᐊᓪᓚᕝᕕᖓᓄᑦ. 

 

 

ᓄᓇᕗᒥ ᓂᕆᐊᖅᑐᓕᕆᓂᕐᒧᓐ ᐱᖁᔭᖅ 

ᓄᓇᕗᒥ ᓂᕈᐊᖅᑐᓕᕆᓂᕐᒧᓐ ᒪᓕᒐᖅ ᐋᖅᑮᒍᑕᐅᓯᒪᕗᖅ ᓂᕈᐊᖅᑐᓕᕆᔾᔪᑎᒥᒃ 

ᓂᕈᐊᖅᑐᓕᕆᓂᕐᒧᓐ ᒪᓕᒐᓕᐅᖅᑎᒃᓴᓂᑦ ᓄᓇᕗᑦ ᒪᓕᒐᓕᐅᖅᕕᖓᓄᑦ. ᐋᖅᑮᔪᖅ ᒪᓕᒐᐅᔪᓂᒃ 

ᐊᐅᒪᑦᑎᒍᑕᐅᔪᓂᒃ ᓂᖁᐊᕐᓂᕐᓂᒃ, ᐊᒻᒪᓗ ᓴᖅᑮᓪᓗᓂ ᑭᓱᑦ ᐱᕋᔭᓐᓂᐅᔪᓐᓇᕐᒪᖔᑕ ᐱᔾᔪᑎᓖᑦ 

ᒪᓕᒐᕐᓂᒃ ᓱᕋᐃᓪᓗᑎᒃ ᐱᓕᕆᓂᐅᔪᓂᒃ ᐊᒻᒪᓗ ᓱᕋᐃᓂᐅᔪᓂᒃ ᓂᕈᐊᖅᑐᓕᕆᓂᕐᒧᓐ ᐱᖁᔭᕐᒥᒃ. 

ᐊᑦᑎᓂᖅᓴᒃᑯᑦ ᐃᖅᑲᖅᑐᐃᕕᒃᑯᑦ ᖃᐅᔨᔭᐅᔪᑦ ᓱᒋᐊᖅᑕᐅᔾᔮᓲᖑᕗᑦ ᐃᖅᑲᖅᑐᐃᕕᒃᑯᑎᒍᑦ 

ᑮᓇᐅᔭᒥᒃ ᐊᑭᓖᑎᑕᐅᓪᓗᑎᒃ ᑎᒍᔭᐅᒪᓗᑎᓪᓘᓐᓃᑦ, ᑕᒪᑮᓘᓐᓃᑦ. ᑕᐃᑲᓂ “ᒪᓕᒐᕐᓂᒃ 

ᒪᓕᑦᑕᐅᑎᑦᑎᓂᒃᑯᑦ” ᐱᖁᔭᐅᑉ ᐃᓗᐊᓂ, ᑖᓐᓇ ᐱᖁᔭᖅ ᐋᖅᑮᕗᖅ ᓴᓂᕌᒎᕈᓐᓇᐅᑎᒥᒃ ᑕᐃᒫᒃ 

ᐱᕋᔭᒃᓯᒪᓂᕋᖅᑕᐅᔪᖅ ᐃᖅᑲᖅᑐᐃᕕᒃᑰᓐᖏᖔᕐᓗᓂ ᐱᓕᕆᐊᖑᔪᓐᓇᕐᒪᓐ. ᑕᒪᓐᓇ ᐱᓕᕆᐊᖑᓲᖅ 

ᒪᓕᑦᑎᐊᓂᐊᕐᓂᕋᕐᓗᓂ ᐊᖏᕈᑎᓕᐅᖅᐸᓐ ᐊᑎᓕᐅᖃᑎᖃᕐᓗᓂ ᓱᓕᑦᑎᐊᕆᐊᖃᕐᓂᕐᒧᓐ 

ᑲᒥᓴᓇᒥᒃ. ᒪᓕᑦᑎᐊᓂᐊᕐᓂᕋᕈᑎ ᐊᖏᖃᑎᒌᒍᑎ, ᐊᖏᖃᑎᒌᒍᑎᐅᕗᖅ ᑕᐃᓐᓇ 

ᐱᕋᔭᑦᑐᒥᓂᐅᓂᕋᖅᑕᖅ, ᐃᖅᑲᖅᑐᐃᕕᒃᑰᖅᑕᐅᔪᓐᓇᕐᓂᖓ ᓄᖅᑲᖅᑎᑕᐅᖔᕐᓗᓂ, ᐅᑯᓂᖓ 

ᐊᑕᐅᓯᕐᒥᒃ ᐊᑕᐅᓯᐅᓐᖏᑦᑐᒥᓪᓘᓐᓃᑦ ᐊᖏᖅᑎᑕᐅᓗᓂ: ᐆᑦᑑᑎᒋᓗᒋᑦ: 

 

 ᐊᖏᕐᓗᒍ ᐸᓯᔭᒃᓴᐅᓂᕋᕐᓗᓂ 

 ᑕᖅᑲᒃᑯᓄᖓ ᐃᓄᓐᓄᑦ ᒪᒥᐊᓪᓗᓂ 

 ᓱᑦᑕᐃᓕᓕᕐᓗᓂ ᖃᓄᐃᓕᒋᐊᖅᑕᐃᓕᓗᓂ ᐱᕋᔭᒃᓯᒪᓂᕋᖅᑕᐅᓂᖓ ᐱᓪᓗᒍ 

 ᐊᑭᓖᑎᑕᐅᓗᓂ ᑮᓇᐅᔭᓂᒃ ᓄᓇᕗᑦ ᒐᕙᒪᖓᓄᑦ, ᐅᕝᕙᓘᓐᓃᑦ 

 ᓄᓇᓕᓐᓄᑦ ᐱᔨᑦᑎᕋᕐᓗᓂ ᑮᓇᐅᔾᔭᓴᓐᖏᓪᓗᓂ 

 

ᒪᓕᒐᕐᓂᒃ ᒪᓕᓐᓂᐊᕐᓂᕋᕐᓂᕐᒧᓐ ᐊᖏᖃᑎᒌᒍᑎ ᐃᓱᒪᖅᓲᑕᐅᕗᖅ ᓵᓐᖓᔭᐅᔾᔪᑎᒃᓴᐅᒐᓂᓗ 

ᐊᑎᓕᐅᖅᑕᐅᒍᒪᒍᓂ ᐱᕋᔭᒃᓯᒪᓂᕋᖅᑕᐅᔪᓄᑦ. 

 

ᐱᖃᑕᐅᓂᕆᔭᖓ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᐅᑉ  ᐊᖏᖃᑎᒌᑦᑎᑦᑎᓂᕐᒥᒃ ᒪᓕᒐᕐᓂᒃ 

ᒪᓕᓐᓂᐊᕐᓂᕋᕈᑎᓂᒃ ᐱᒋᐊᓲᖑᕗᖅ ᐸᓖᓯᒃᑯᓐ ᖃᐅᔨᒃᑲᐃᒐᐃᒻᒪᑕ ᓱᓕᑦᑎᐊᕆᐊᖃᕐᓂᕐᒧᓐ 

ᑲᒥᓴᓇᒥᒃ ᖃᐅᔨᓴᖅᑕᒥᓂᒃ, ᖃᐅᔨᓴᖅᑐᑎᒃ, ᐸᓖᓯᒃᑯᑦ ᐅᒃᐱᓇᕈᓐᓇᑐᒃᑯᑦ ᖁᓚᕐᓇᑎᐊᓐᖏᑐᒃᑯᓪᓗ 

ᐅᒃᐱᕆᔭᖃᖅᐸᑕ ᑕᐃᓐᓇ ᑭᓇᑐᐃᓐᓇᖅ ᐱᕋᔭᑦᑐᒥᓂᐅᓱᒋᔭᐅᑉᐸᓐ ᓂᕈᐊᖅᑐᓕᕆᓂᕐᒧᓐ 

ᐱᖁᔭᕐᒥᒃ. 

 

ᓂᕈᐊᕐᓂᖅᑕᖃᔪᒻᒪᓐ ᐊᒃᑑᕝᕙ 2013ᒥ. ᑭᖑᓂᐊᒍᓪᓕ ᖃᐅᔨᒃᑲᖅᑕᐅᔪᔪᖓ ᐸᓖᓯᒃᑯᓐᓂᑦ 

(ᐸᓖᓯᒃᑯᓪᓚᕆᓐᓂᑦ ᐅᕝᕙᓘᓐᓃᑦ ᐃᖅᑲᖅᑐᐃᕕᓕᕆᔨᒃᑯᑦ ᑲᓇᑕᒥ) ᐱᔾᔪᑎᖃᖅᑐᓂᒃ 10ᓂᑦ 

ᐃᓄᓐᓂᒃ ᐊᑦᑎᓂᖅᓴᒃᑯᑦ ᐃᖅᑲᑐᖅᑕᐅᓚᐅᖅᓯᒪᔪᓂᒃ ᐊᑖᒍᑦ ᓂᕈᐊᖅᑐᓕᕆᓂᕐᒧᓐ ᐱᖁᔭᐅᑉ, 

ᐱᓗᐊᖅᑐᒥᒃ, ᑎᑎᕋᕐᓂᖏᑦᑐᐃᑦ ᑮᓇᐅᔭᓕᕆᔾᔪᑎᒥᓂᖏᓐᓂᑦ ᐱᔾᔪᑎᓕᓐᓂᒃ 

ᑐᓂᕐᕈᓯᐊᒥᓂᖏᓐᓂᑦ ᑮᓇᐅᔭᖅᑐᕈᑎᒥᓂᖏᓐᓂᓪᓗ ᐱᕕᖃᖅᑎᑕᐅᓂᖓᑕ ᐃᓗᐊᓂ. 

ᐅᐸᓗᖅᕕᖓ ᐃᖅᑲᑐᖅᑕᐅᑎᑦᑎᑦᑎᓂᕐᒧᓐ ᑕᒪᒃᑯᓂᖓ ᐊᑦᑎᓂᖅᓴᓂᒃ ᐱᕋᔭᓐᓂᐅᓯᒪᔪᓂᒃ 

ᓂᕈᐊᖅᑐᓕᕆᓂᕐᒧ ᐱᖁᔭᕐᒥ 12-ᖑᒻᒪᑕ ᑕᖅᑮᑦ, ᑕᐃᒫᓪᓗ ᐃᓚᖏᑦ ᐃᖅᑲᖅᑐᐃᓃᑦ 

ᐱᒋᐊᖅᑎᑕᐅᑕᐃᓐᓇᓚᐅᕐᒪᑕ ᑏᓰᕝᕙ 2014ᒥ, ᐊᒻᒪᓗ ᐃᓚᖏᑦ ᓱᓕᑦᑎᐊᕆᐊᖃᕐᓂᕐᒧᓐ 

ᑲᒥᓴᓇᒧᓐ ᓴᖅᑭᖅᑕᐅᑕᐃᓐᓇᔪᓪᓗᑎᒃ ᒫᑦᓯ 2015−ᒥ, 15 ᑕᖅᑮᑦ ᐊᓂᒍᖅᓯᒪᓕᖅᑎᓪᓗᒋᑦ 

ᐱᕋᔭᓐᓂᒥᓂᐅᓂᕋᖅᑕᐅᔫᑉ. 

 

ᒪᓕᒐᕐᓂᒃ ᒪᓕᓐᓂᐊᕐᓂᕋᕈᑎ ᐊᖏᖃᑎᒌᒍᑎ ᐊᓪᓚᕕᑦᑎᓐᓄᑦ ᒪᓂᒪᑎᑕᐅᓚᐅᖅᑐᖅ ᑖᒃᑯᓄᖓ 9-

ᓄᑦ, ᑲᑎᑦᑐᒋᑦ ᖁᓕᐅᒐᓗᐊᖅᑎᓪᓗᒋᑦ. ᑕᓪᓕᒪᓐ ᐊᖏᓚᐅᖅᑐᑦ ᒪᓕᒐᕐᓂᒃ ᒪᓕᓐᓂᐊᕐᓂᕋᕐᓗᑎᒃ 

ᐊᖏᖃᑎᒌᒎᑎᒧᓐ, ᐊᒻᒪᓗ ᑕᒪᕐᒥᒃ ᑖᒃᑯᐊ ᑕᓪᓕᒪᓐ ᐊᓂᒍᐃᑦᑎᐊᓚᐅᖅᑐᑦ ᒪᓕᒋᐊᖃᖅᑕᒥᓂᒃ 

ᐊᖏᖃᑎᒌᒍᑎᒥ. ᑕᐃᒪᓕ, ᓂᕈᐊᖅᑐᓕᕆᓂᕐᒧᓐ ᐱᖁᔭᖅᑎᒍᑦ ᓱᒋᐊᖅᑕᐅᓂᖏᑦ ᑖᒃᑯᐊ ᑕᓪᓕᒪᓐ 

ᓄᖅᑲᖅᑎᑕᐅᓚᐅᖅᐳᖅ ᑲᒥᓴᓇᒧᓐ. ᑖᒃᑯᐊ ᓇᐃᓈᖅᓯᒪᔪᒥᒃ ᐅᓂᒃᑳᕆᔭᐅᓚᐅᖅᑐᑦ ᒪᓕᒐᕐᓂᒃ 

ᒪᓕᓐᓂᐊᕐᓂᕋᕈᑏᑦ ᓄᓇᕗᑦ ᒐᕙᒪᖓᑕ ᐱᕙᓪᓕᐊᔪᖁᑎᖏᓐᓂ ᐊᒻᒪᓗ ᓱᓕᑦᑎᐊᕆᐊᖃᕐᓂᕐᒧᓐ 

ᑲᒥᓴᓇᐅᑉ ᖃᕋᓴᐅᔭᒃᑯᑦ ᐃᑭᐊᖅᓯᕕᖓᓂ. 

 

ᐊᓯᖏᑦ ᖃᐅᔨᒋᐊᕐᓂᐅᓯᒪᔪᑦ ᑭᒃᑯᑐᐃᓐᓇᕐᓂᑦ 

ᐊᒥᓱᐊᖅᑎᑲᓪᓚᑦᑐᓂ ᐊᕐᕌᒍᕋᑖᖅᓯᒪᔪᒥ, ᖃᐅᔨᒋᐊᖅᕕᐅᕙᓚᐅᖅᑐᖓ ᐱᕙᓪᓕᐊᔪᓕᕆᔨᓄᑦ 

ᐊᐊᓯᖏᓐᓄᓪᓗ ᐊᓪᓚᕝᕕᖓ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᐅᑉ ᐱᓪᓗᒍ ᐊᒻᒪᓗ ᖃᓄᐃᑦᑐᓂᒃ 

ᑐᕌᒐᖃᕐᒪᖔᖅ. ᐃᒃᐱᒋᑦᑎᐊᕋᓱᐊᖅᑐᒋᑦ ᑲᓐᖑᓇᖅᑎᑕᐅᒋᐊᓖᑦ ᐅᕙᓂ ᐅᖃᐅᓯᐅᓯᒪᔪᑦ 

ᐅᓂᒃᑳᓕᐊᒥᓂᕐᒥ, ᑐᑭᓯᑎᑦᑎᒋᐊᓚᐅᖅᑐᖓ ᐃᑲᔪᕆᐊᓚᐅᖅᑐᖓᓄ ᓈᒻᒪᓈᖅᓯᒪᒐᓱᐊᖅᑐᒃᑯᑦ.  

 

ᐱᓕᕆᖃᑎᖃᕐᓂᖅ ᑲᓇᑕᐅᑉ ᐊᕕᑦᑐᖅᓯᒪᓂᖏᓐᓂ ᑲᒥᓴᓇᐅᖃᑎᓐᓂᒃ 

ᑖᓐᓇ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ ᐃᓚᒋᔭᐅᒻᒪᓐ ᑲᓇᑕᓕᒫᒥ ᑲᓱᖅᑎᑕᐅᓯᒪᔪᓄᑦ 

ᑲᒥᓴᓇᐅᔪᓄᑦ ᐊᔾᔨᒌᐸᓗᓐᓂᑦ ᑐᕌᒐᖃᖅᑐᓄᑦ ᐊᓯᖏᓐᓂ ᐅᑭᐅᖅᑕᖅᑐᒥ ᐊᕕᑦᑐᖅᓯᒪᓂᖏᓐᓂ, 

ᑲᓇᑕᐅᑉ ᐊᕕᑦᑐᖅᓯᒪᓂᖏᓐᓂ, ᑲᓇᑕᐅᑉ ᒪᓕᒐᓕᐅᖅᕕᔾᔪᐊᖓᓂ ᐊᒻᒪᓗ ᐃᑦᑐᒃᑯᖏᓐᓂ. 

ᐊᑎᖃᖅᑎᑕᐅᔪᖅ ᑲᓇᑕᒥ ᐃᒻᒥᒃᑯᑦ ᖃᓂᒃᓴᓗᐊᕐᓂᕐᒧᓐ ᐱᓕᕆᖃᑎᒌᑦᑐᑦ, ᑯᐃᓐᖑᑎᑕᐅᔪᑦ 

ᓇᐃᓈᕐᓗᒍ. ᑖᒃᑯᐊ ᑲᑐᔾᔨᔪᑦ ᐃᒻᒥᒃᑯᑦ ᖃᓂᒃᓴᓗᐊᕐᓂᕐᒧᓐ ᑲᒥᓴᓇᐅᔪᑦ, ᐱᑦᑎᐊᕆᐊᖃᕐᓂᕐᒧᓐ 

ᑲᒥᓴᓇᐅᔪᑦ, ᐊᒻᒪᓗ ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇᐅᔪᖅ ᑲᑎᕙᑦᑐᑦ ᐊᕐᕌᑕᒫᖅ, ᐊᒻᒪᓗ 

ᖃᐅᔨᒪᖃᑎᒌᖏᓐᓇᓲᖑᓪᓗᑎᒃ ᐊᕐᕌᒎᑉ ᐃᓗᐊᓂ ᑕᐅᖅᓯᕋᖅᑐᑎᒃ ᐊᑐᖅᓯᒪᔭᒥᓂᒃ, 

ᐱᔭᕆᐊᑐᔪᖅᓯᐅᓂᕐᒥᓂᒃ ᐊᒻᒪᓗ ᐊᐅᒪᑦᑎᐊᖅᑐᓂᒃ ᖃᐅᔨᓯᒪᔭᒥᓂᒃ ᐃᑲᔪᖃᑎᒌᒐᓱᐊᖅᑐᑎᒃ 

ᐱᓕᕆᐊᒃᓴᒥᓄᑦ. ᐅᕙᓐᓄᑦ ᐊᑑᑎᖃᖅᓯᒪᔪᑦ ᐊᖏᔪᐊᓗᓐᓂᒃ ᐊᑐᖅᓯᒪᔭᒥᓂᒃ ᐅᖃᐅᓯᖃᖅᐸᒻᒪᑕ 

ᑲᒥᓴᓇᐅᖃᑎᒃᑲ, ᑕᐃᒫᓪᓗ ᖁᔭᓇᖅᐳᖅ ᐱᑕᖃᕈᓘᔭᕐᒪᑕ, ᐃᓛᒃᑯᑦ, ᐊᑕᐅᑦᑎᑯᓪᓗ, 

ᐊᑐᐃᓐᓇᐅᕙᒻᒪᑕ ᖃᐅᔨᒋᐊᖅᕕᒃᓴᐅᓪᓗᑎᒃ ᑕᐃᒪᐃᒋᐊᖃᓕᕋᐃᒐᒪ. 

 

ᓄᖅᑲᐅᓯᖅ 

ᖁᔭᓕᒍᒪᔭᒃᑲ ᒪᓕᒐᓕᐅᖅᑎᓕᒫᑦ ᐱᓕᕆᖃᑎᖃᕋᓱᐊᑦᑎᐊᓚᐅᕐᒪᑕ ᐊᕐᕌᒍᕋᑖᖅᓯᒪᔪᒥ. 

ᖁᔭᓕᒃᑲᓐᓂᕈᒪᔭᕋ ᒪᓕᒐᓕᐅᖅᕕᐅᑉ ᑎᑎᕋᖅᑎᖓ ᐃᖅᑲᓇᐃᔭᖅᑎᖏᓪᓗ ᐊᓪᓚᕕᑦᑎᒍᑦ ᐊᒻᒪᓗ 

ᐊᓯᐊᒍᑦ ᐃᑲᔪᖅᐸᒻᒪᑕ ᐱᓕᕆᐊᒃᓴᓐᓂᑦ ᑲᒥᓴᓇᐅᓪᓗᖓ ᐱᓕᕆᐊᖃᖅᑎᓪᓗᖓ. ᑕᑯᓯᒪᒐᒪ 

ᒪᓕᒐᓕᐅᖅᕕᒃ ᐱᔨᑦᑎᕋᖅᑕᐅᑎᐊᖅᑐᐊᓘᒻᒪᓐ ᐃᖅᑲᓇᐃᔭᖅᑎᖏᓐᓄᑦ ᐊᖏᖅᓯᒪᓂᖃᑦᑎᐊᖅᑐᓄᑦ 

ᐊᔪᓐᖏᓪᓚᕆᑦᑐᓄᓪᓗ. 

 

 

        ᐃᑉᐱᒍᓱᑦᑎᐊᖅᑐᖓ ᐅᑯᐊ ᑐᓂᕙᒃᑲ, 

 

          ᔭᐃ.ᐃ. (ᑎᐊᑦ) ᕆᓵᑦ  

ᓱᓕᑦᑎᐊᕆᐊᖃᕐᓂᕐᒧᓐ ᑲᒥᓴᓇ 


